
Ана шу эзгу ташаббус асосида юр-
тимизда “Туркий адабиёт дурдоналари” 
номли 100 жилдлик асарлар мажмуа-
си нашр этилди. Куни кеча Ўзбекистон 
Фанлар академияси Абу Райҳон Беруний 
номидаги Шарқшунослик институтида 
жамиятимизнинг ижтимоий-маънавий ҳа-
ётида муҳим воқеа бўлган ушбу муҳташам 
мажмуанинг тақдимоти бўлиб ўтди.

Тақдимот маросимида Ўзбекистон 
Республикаси Президентининг маслаҳат-
чиси Хайриддин Султонов сўзга чиқиб, 
Янги Ўзбекистонда амалга оширилаётган 
янги маънавий-маърифий ташаббуслар, 
эзгу ва инсонпарвар лойиҳалар, хусусан, 
“Туркий адабиёт дурдоналари” номли 
100 жилдлик асарлар мажмуаси нашр 
этилишининг Туркий давлатлар ташки-
лоти доирасидаги адабий дипломатияни 
шакллантиришдаги ижтимоий-сиёсий ва 
маънавий аҳамияти, туркий халқлар ўрта-
сида ягона тарих ва умумий қадриятлар 
тимсолига айланган адабий алоқалар 
ҳақида фикр билдирди. 

Ўзбекистон Республикаси Президен-
ти Администрацияси ҳузуридаги Ахборот 
ва оммавий коммуникациялар агентлиги 
директори Асаджон Ходжаев ушбу йирик 
мажмуани яратиш билан боғлиқ жара-
ёнлар, олиб борилган илмий ва ижодий 
изланиш лар ҳақида маълумот берди. 

Мажмуага умумтуркий адабиётнинг 
қадимги давридан то бугунги кунимизга 
қадар яратилган асарлари, жумладан, 
Ўзбекистон, Туркия, Қозоғистон, Қирғизи-
стон, Озарбайжон, шунингдек, Туркмани-
стон ва Венгрия давлатларининг мумтоз 
ва замонавий адиблари ижодидан энг 
сара намуналар киритилган.

Мажмуанинг “Умумтуркий адабиёт 

намуналари” деб номланувчи дастлабки 5 
жилдидан Маҳмуд Қошғарийнинг “Девону 
луғотит-турк”, Юсуф Хос Ҳожибнинг “Қу-
тадғу билиг”, Аҳмад Югнакийнинг “Ҳибат 
ул-ҳақойиқ”, Аҳмад Яссавий ва Сулаймон 
Боқирғонийнинг “Ҳикматлар”и ҳамда Но-
сируддин Рабғузийнинг “Қиссаси Рабғу-
зий” каби мумтоз асарлари ўрин олган. 
28 жилдни ташкил этган “Ўзбек адабиёти 
намуналари” Алишер Навоийнинг сайлан-
ма ғазаллари билан бошланиб, қорақал-
поқ адабиёти намуналарини ҳам ўз ичига 
олади.

Мажмуада турк, озарбайжон, қозоқ, 
қирғиз ва туркман бадиий ижодиётига 
ҳам кенг ўрин ажратилган. Жумладан, 
Жалолиддин Румий, Юнус Эмро, Низо-
мий Ганжавий, Насимий, Фузулий, Мах-
тумқули, Мулланафас, Нозим Ҳикмат, 
Самад Вурғун, Абай, Мухтор Авезов, Со-
бит Муқонов, Чингиз Айтматов, Тўлаган 
Қосимбеков, Мар Бойжиев, Отажон Тўғон 
каби мумтоз ва замонавий адабиётнинг 
100 дан ортиқ намояндалари қаламига 
мансуб ноёб мерос жамланган. Таниқли 
венгер адибларининг асарларидан қилин-
ган таржималар якунловчи жилд сифати-
да тақдим этилган. 

ТАҚДИМОТ

100 ЖИЛДЛИК 
МУҲТАШАМ МАЖМУА 

Маълумки, давлатимиз раҳбари Шавкат Мирзиёев 2019 
йил 15 октябрь куни Озарбайжон пойтахти Боку шаҳрида бў-
либ ўтган Туркий давлатлар ҳамкорлик кенгашининг еттин-
чи саммитида ташкилотга аъзо давлатлар адабиётининг энг 
сара намуналаридан иборат 100 жилдлик китоблар турку-
мини ҳар бир мамлакатнинг она тилида нашр этиш ғоясини 
илгари сурган эди. 

Ушбу кўргазмани ташкил этиш ишла-
ри бошланишига бундан тўрт йил аввал 

«ЛУВР»ДА ЎЗБЕКИСТОН ТАРИХИ
Франция пойтахти Париж шаҳридаги “Лувр” музейи ду-

нёдаги энг бой ва машҳур музейлардан бири сифатида до-
имо жаҳон санъатсеварларининг диққат марказида туради. 
Мазкур музейга ҳар йили 10 миллионга яқин томошабин ки-
ради. Энди тасаввур қилинг, шу йилнинг 23 ноябридан келаси 
йилнинг 6 мартигача давом этадиган “Ўзбекистон воҳалари 
хазиналари. Карвон йўллари чорраҳасида” ҳамда “Самарқан-
дга йўл. Ипак ва олтин мўъжизалари” деб номланган кўргаз-
маларни дунёнинг қанча мамлакатидан Парижга борадиган 
сайёҳлар ва парижликлар томоша қилади! “Лувр”да илк бор 
намойиш этилаётган қадим юртимиз тарихидан ҳикоя қилув-
чи осори-атиқаларни кўргазмага тайёрлаш учун жуда катта 
меҳнат сарфланган. 

5
Президентимизнинг Францияга ташрифи 
сабаб бўлганди. Бу ҳақда “Лувр” музей-

ининг ислом санъати департаменти раҳ-
бари Янник Линс кўргазма муносабати 
билан Ўзбекистон телевидениесига бер-
ган интервьюсида шундай деди: “Бундан 
тўрт йил аввал жаноб Президент Мир-
зиёев “Лувр”га ташриф буюриб, ёнида-
гилар вақт тиғизлигини эслатиб турган 
бўлса ҳам, музейда узоқ қолиб кетган-
ди... Бу учрашувни кўп эслайман”. 

Ўша пайтда мазкур музей ва 
Ўзбекис тон маданияти ва санъатини 
ривожлантириш жамғармаси раҳ-
барлари ўртасида келишув имзолан-
ганди. Шу йилнинг июнь ойида эса, 
Парижда иккита кўргазма ўтказиш 
ҳақидаги ҳужжатга қўл қўйилди. Кўр-
газма очилишига пухта тайёргарлик 
кўрилди. Экспозицияларни тайёрлаш 

жараёнида ўзбек ва француз мута-
хассислари ҳамкорликда иш олиб 
бордилар. Кўргазмалардан асосий 
мақсад Ўзбекистоннинг жуда қадимий 
маданий тарихи билан дунё халқлари-
ни таништиришдир. Деворий сурат-
лар, саройларнинг ўйилган қисмлари, 
декоратив санъат ва ҳунармандлик 
намуналаридан иборат 169та экспо-
натни олис юртга етказиш ва уларни 
жойлаштиришдек мураккаб жараён 
муваффақиятли амалга оширилгани 
туфайли томошабинлар кўз ўнгида 
катта тарих жонланди. Чироқлар, без-
аш усуллари ҳам жуда гўзал. Илгари 
бундай кўламли ишга қўл урилмагани-
ни айтиб ўтиш жоиз.

ЖИЗЗАХДА ДИЛКАШ ДАВРАЛАР

Мазкур ҳаётбахш тадбирларнинг нав-
батдаги манзили Жиззах вилояти бўлди. 
Бир ҳафта мобайнида вилоятнинг ҳар бир 
туман, маҳалла, қишлоқ ва овулларида 
“Янги Ўзбекистонда эл азиз, инсон азиз!” 
шиори остидаги тадбирлар кўтаринки 

руҳда ўтказилди. Фестиваль доирасида 
ташкил этилган ижодий учрашув ва му-
лоқотларда сўнгги йилларда мамлакати-
мизда олиб борилаётган ислоҳотларнинг 
мазмун-моҳияти, Ўзбекис тоннинг янги қиё-
фаси, янгича сиёсати ҳақида сўз юритилди, 

халқимиз учун яратилган ва яратилаётган 
имкониятлар, Президентимиз томонидан 
қабул қилинган қарор ва фармонларнинг 
амалий ва ижобий самараси ҳақида фикр-
лар айтилди.

Давлатимиз раҳбарининг 2020 йил 26 майдаги “Маданият 
ва санъат соҳасининг жамият ҳаётидаги ўрни ва таъ-
сирини янада ошириш чора-тадбирлари тўғрисида”ги 
Фармони ижроси юзасидан Ўзбекистон Ёзувчилар уюшмаси, 
Ўзбекистон Республикаси Фанлар Академияси, Ўзбекистон 
Республикаси Маданият вазирлиги, Республика Маънавият 
ва маърифат маркази ҳамда Ўзбекистон ижодкорларини қўл-
лаб-қувватлаш “Илҳом” жамоат фонди “Йилнинг энг яхши 
асари” республика танловини эълон қилади.

Унда мамлакатимизда адабиёт соҳасидаги ислоҳотлар-
ни ҳаётга жорий этиш, бадиий ижодни ривожлантириш ва 
адибларни янги асарлар яратишга рағбатлантириш, ижодкор 
меҳнатини муносиб тақдирлаш мақсадида ўтказилаётган тан-
ловда адабий жанрлар ва йўналишлар бўйича бадиий жиҳат-
дан юксак, китобхонлар эстетик дидини юксалтирадиган, 
уларга маънавий озуқа бағишлайдиган мукаммал асарлар 
танлаб олинади.

Танлов бадиий адабиётнинг бешта – наср, шеърият, драма-
тургия, бадиий таржима, адабий танқид ва бадиий публицис-
тика йўналишларида бўлиб ўтади. Унда Ўзбекистон Ёзувчилар 
уюшмаси аъзолари, профессионал адиблар иштирок этишлари 
мумкин.  Ижодкорлар 2022 йилнинг 1 январидан 10 декабрига-
ча матбуотда, нашриётларда чоп этилган, адабий жамоатчилик 
ва кенг китобхонлар оммаси эътирофига сазовор бўлган янги 

асарлари, ўзбек мумтоз ва замонавий адабиётимиз намунала-
рининг хорижий тилларга таржима қилинган янги таржималари 
ҳамда жаҳон адабиёти дурдоналаридан ўзбек тилига таржи-
ма қилинган янги таржима асарларини Ўзбекистон Ёзувчилар 
уюшмасида “Йилнинг энг яхши асари” танлови Ишчи гуруҳига 
тақдим этишлари мумкин.

Манзил: Чилонзор тумани, Бунёдкор кўчаси, Адиблар хиё-
бони.

Мурожаат учун телефон: 71 231-83-67

Танловга тавсия этилган асарларга қуйидаги маълу-
мотлар илова қилинади:

– адибнинг ижодий фаолияти ҳақида қисқача маълумотно-
ма (объективка);

– манзили ва телефон рақами;
– паспорт нусхаси.
Танловга қабул қилинган бадиий асарлар танлов Ҳайъати 

томонидан кўриб чиқилади.
Ғолиблар диплом, статуэтка ва пул мукофотлари билан тақ-

дирланади. Мукофот бир шахсга такроран берилмайди.
Ғолиблар шу йил декабрь ойининг учинчи ўн кунлигида ўт-

казиладиган тантанали тақдимот маросимида эълон қилинади 
ва тақдирланади.

“ЙИЛНИНГ ЭНГ ЯХШИ АСАРИ” 
республика танлови

ДИҚҚАТ, ЭЪЛОН

ЯНГИ ЎЗБЕКИСТОНДА ЭЛ АЗИЗ, ИНСОН АЗИЗ!

Президентимиз ташаббуси билан ташкил этилган “Маънави-
ят карвони” билан йўлга тушган олимлар, зиёлилар, ижодкор-
лар, санъат аҳли, киноактёрлар юртимизнинг энг чекка қишлоқ 
ва маҳаллаларида бўлиб, одамлар билан юзма-юз суҳбатлаш-

моқда. Уларнинг аҳолининг дарду ташвишлари, қувончу ютуқла-
рига шерик бўлаётгани, кайфиятини кўтараётгани юртдошлари-
миз орасида ўзаро меҳр ришталарини янада мустаҳкам боғлашга 
хизмат қилмоқда. 

ХАЛҚАРО МАДАНИЙ АЛОҚАЛАР

“Туркий адабиёт дурдоналари” тўпламини 
нашрга тайёрлаш жараёнида Ўзбекистон Ёзувчилар 
уюшмаси, Ахборот ва оммавий коммуникациялар 
агентлиги ташкилотчилигида қисқа муддатда катта 
меҳнат, залворли ижодий иш амалга оширилди. 
Мажмуа учун материал тўплаш мақсадида қардош 
давлатларга бир неча бор ижодий сафарлар уюшти-
рилди. Энг малакали таржимонлар, адабиётшунос 

ва матншунос олимлар, адиблар, муҳаррир ва рас-
сомлар мажмуани тайёрлаш ва чоп этиш ишларига 
кенг жалб этилди. 

Ғоят синчковлик ва катта масъулият талаб қи-
ладиган бундай кенг қамровли ижодий жараёнда 
шу кунга қадар амалга оширилган таржималар 
орасидан энг саралари, таржима санъатининг 
мумтоз намуналари сифатида эътироф этил-
ган етук асарлар танлаб олинди. Мазкур ижодий 
лойиҳада Ғафур Ғулом, Мирзакалон Исмоилий, 
Миртемир, Носир Фозилов, Пиримқул Қодиров 
сингари устоз адиб лар билан бир қаторда бадиий 
таржима соҳасининг бугунги маҳоратли намоян-
даларининг ижодий ишларига ҳам алоҳида ўрин 
ажратилди. 

– “Туркий адабиёт дурдоналари” тўплами 
нашр этилгани учун Озарбайжон давлати номи-
дан Президент Шавкат Мирзиёевга ўз миннат-
дорлигимизни билдирамиз, – деди тақдимотда 
сўзга чиққан Тошкентдаги Озарбайжон маданият 
маркази директори, Озарбайжон Республикаси-
нинг юртимиздаги элчихонаси биринчи котиби 
Самир Аббосов. – Бу ғоят муҳим тарихий воқе-
адир. Эндиликда китобхонлар туркий мамлакат-
ларнинг ёзувчи ва шоирлари асарларини ўз она 
тилларида ўқиш имконига эга бўлдилар. Адабиёт 
– ҳаёт кўзгуси. Ҳар бир халқ ўз адабиёти, мадани-

100 ÆÈËÄËÈÊ ÌÓ¥ÒÀØÀÌ ÌÀÆÌÓÀ
яти орқали дунёга танилади. Ҳозир ҳам адабиёт 
халқлар ўртасидаги дўстликни мус таҳкамлашда 
муҳим воситадир. Биз ушбу тўп лам ҳақида Озар-
байжон оммавий ахборот воситаларига маълу-
мот юбордик. Бу воқелик Озарбайжонда катта 
қизиқиш уйғотди. Айни пайтда, мазкур мажмуа 
Шавкат Мирзиёевнинг туркий адабиёт ривожига 
қўшган улкан ҳиссаси сифатида юксак баҳолан-
моқда. 

– Туркий давлатлар ўртасидаги алоқалар изчил 
ривожланмоқда, – деди Қирғизистон Республика-

сининг Ўзбекистондаги элчихонаси 
маданият масалалари бўйича ат-
ташеси Айжамал Қарамурзаева. – 
Бунда маданий ҳамкорликка катта 
эътибор қаратилмоқда. Ўзбекистон 
Рес публикаси Президентининг 
“Туркий адабиёт дурдоналари” тў-
пламини нашр этишга оид ташаб-
буси улкан лойиҳа саналади. У 
туркий давлатлар ўртасидаги мада-
ний-маърифий алоқаларнинг риво-
жига муносиб ҳисса қўшади. Маз-
кур тўпламни тайёрлашда меҳнат 
қилган таржимон ва ижодкорларга 
миннатдорлик билдирмоқчиман. 

– Очиғини айтганда, Президентимизнинг 
таклифи тушганда, қисқа вақт ичида бундай ул-
кан лойиҳани бажариб улгурамизми, деган савол 
туғилганди, – деди “Жаҳон адабиёти” журнали 
бош муҳаррири, таниқли журналист ва таржимон 
Аҳмаджон Мелибоев. – Мажмуа ни тайёрлашда 
Ёзувчилар уюшмаси масъуллари, олимлар, но-
ширлар, журналистлар биргалашиб ишладик. Ма-
жмуа мисолида туркий тилли давлатлар адабиёти-
нинг босиб ўтган ижодий йўлини кўрсатиб беришга 
ҳаракат қилдик. Шу билан бирга, мазкур тўпламни 
тайёрлашда қардош мамлакатлар адабиётида қан-
дай жараёнлар кечаётганини ҳам англадик. “Тур-
кий адабиёт дурдоналари” тўпламининг нашр эти-
лиши Янги Ўзбекистоннинг маънавий қиёфасини 
кўрсатадиган беқиёс лойиҳа бўлди.

Тақдимот маросимида сўзга чиққанлар ушбу 
адабий дурдонанинг нашр этилиши қардош халқла-
римиз ўртасидаги азалий дўстлик ва биродарлик 
ришталарини янада мустаҳкамлашга хизмат қили-
шини алоҳида таъкидладилар. 

Тантанали тадбирда Ўзбекистон Республикаси 
Президентининг маслаҳатчиси Одил Абдураҳмонов 
иштирок этди. 

Назокат УСМОНОВА,
ЎзА мухбири

Давоми, бошланиши 1-саҳифада

Жорий йил сентябрь ойида Самарқандда 
Шанхай Ҳамкорлик Ташкилотининг саммити, но-
ябрь ойида Туркий тилли давлатлар Кенгашининг 
тадбирларида Ўзбекистон баён этган таклиф ва 
ташаббуслар замирида ташқи сиёсатимизнинг 
мақсад ва йўналишлари намоён бўлди. Бугун 
мамлакатимизда ижтимоий-иқтисодий ва сиёсий 
ислоҳотларнинг мисли кўрилмаган кенг кўламли 
дастури амалга оширилмоқда. Бу эса, ўз навба-
тида, Ўзбекистоннинг 2035 йилга келиб дунёнинг 
элликта иқтисодий ривожланган мамлакатлари 
қаторига киришига хизмат қилади. Ана шу нуқтаи 
назардан Франция давлати билан ҳамкорлигимиз 
муҳим аҳамият касб этади. 

Ўзбекистон ва Франция ўртасидаги ўзаро аҳил 
ва дўстона муносабатлар узоқ тарихга эга. XIV аср 
ўрталарида соҳибқирон Амир Темурнинг Европа 
қироллари билан олиб борган мулоқотлари, жум-

ладан, Франция қироли Карл VI билан ёзишмала-
ри маълум. 1394 ва 1399 йилларда Самарқандга 
келган француз элчиси Франсуа Сандро Франция 
қиролининг Амир Темур номига ёзилган мактуби-
ни етказган. 1402 йилга келиб Карл VI билан Амир 
Темур ўртасидаги ёзишмалар ҳамда иқтисодий-
сиё сий алоқалар янада фаоллашган. Мактубларда 
Амир Темур ўз давлати билан Франция ўртасида 
савдо-сотиқ алоқалари мунтазам йўлга қўйили-
шига эътибор қаратган: “Бизнинг у улуғ амир-
дан кутганимиз шулдурки, доимо бизга шоҳона 
мактуб ларни юбориб, саломатликларини билди-
риб турсалар, токи биз хотиржам бўлгаймиз. Яна 
сизнинг савдогарларингиз бу тарафга қатнаб 
турсалар, биз бу ерда уларни азизу мукаррам 
тутғумиздир, шунинг дек, бизнинг савдогарлар у 
тарафга юборилса, сиз ҳам уларни азизу мукар-
рам тутсангиз, ҳеч кимса уларга зўрлик қилмаса 

ва зарар-заҳмат етказмаса! Чунки дунё савдогар-
лар билан ободдир!”.

Соҳибқироннинг Франция қиролига ёзган ик-
кинчи мактуби 1402 йил 1 август санаси билан 
белгиланган. Амир Темурнинг ўзаро ҳамкорлик 
тўғрисидаги ташаббуси Франция қироли томони-
дан мамнуният билан қабул қилингани 1403 йил 
15 июнда Карл VI нинг Соҳибқирон номига йўлла-
ган мактубида ўз ифодасини топган: “Яратганнинг 
марҳамати билан франклар қироли Карл, муҳта-
рам ҳазрат ва музаффар подшоҳ Темурбекка са-
лом йўллайди ва тинчлик тилайди” сўзлари билан 
бошланган мазкур мактуб шундай сўзлар билан 
якунланади: “Биз сизнинг ишларингизни, фойда-
ли таклифларингизни қабул қиламиз, имкони бор 
жойларда (уларга) баробар ва ундан ортиқроқ ил-
тифот кўрсатишга ваъда берамиз”.

Мазкур тарихий ҳақиқат, яъни Амир Темур дав-
ридаёқ давлатларимиз ўртасида ўзаро ҳамкорлик 
ва дипломатик алоқалар ўрнатилгани бугунги ёш 
авлодга ғурур-ифтихор бағишлайди. 

Олис тарихда ўрнатилган дўстона алоқалар-
нинг мантиқий давоми Янги Ўзбекистоннинг бугун-
ги Франция давлати билан музокараларида ҳам 
тасдиғини топмоқда. Куни кеча якунланган олий 
даражадаги ташриф мамлакатларимиз ўртасида-
ги иқтисодий-ижтимоий ва маънавий-маърифий 
соҳалардаги ўзаро ҳамкорликни мустаҳкамлашга 
хизмат қилади. 

Феруза МУҲИТДИНОВА,
 юридик фанлар доктори, 

профессор

МУНОСАБАТЛАРНИНГ 
ЯНГИ БОСҚИЧИ

Бугун Ўзбекистонга дунё ҳамжамиятининг эътибори ортаётгани, мамлакат ички 
ҳаётида кузатилаётган очиқлик, иқтисодий эркинликнинг таъминланаётгани, инно-
вация ва янгиланишлар, тадбиркорлик муҳити яхшилангани, барча соҳада  рақам-
лаштириш ва янги технологиялар жорий қилингани, таълимга янгича ёндашувлар 
кучайгани, шубҳасиз, мамлакатимизнинг ташқи сиёсатига ижобий таъсир кўрсата-
ётир. Халқаро экспертлар ва хорижлик сиёсатчилар томонидан бугунги Ўзбекистон 
ўзининг жадал ислоҳотлари билан эътибор қозонаётган давлат сифатида эътироф 
этилмоқда. 

“Маънавият карвони” лойиҳаси вакилларини 
вилоят ҳокими Эргаш Солиев кутиб олди ва вило-
ятда амалга оширилаётган ишлар билан яқиндан 
таништирди. Хусусан, Жиззах шаҳридаги Қозон 
федерал университетининг филиали, вилоят “Ах-
борот кутубхона маркази”, “Sambhram” универси-
тети  ҳамда Зарбдор туманидаги 1-сонли имкони-
яти чекланган болалар учун ихтисос лаштирилган 
мактаб-интернати ва 2-сонли ихтисослашти-
рилган мактаб-интернатида ёшларга яратилган 
шароит лар кўздан кечирилди. 

Ушбу учрашувлар жараёнида кейинги йиллар-
да Жиззах вилоятида улкан ўзгаришлар рўй бер-
ганига гувоҳ бўлдик. – Янгидан бунёд этилган олий 
ўқув юртлари, ихтисослаштирилган мактаб-интер-
натларда ёшларга яратилган шароитларни кўриб, 
мамнун бўлдик. Айниқса, кар-соқов болалар мак-
табидаги бир воқеа ёдимиздан кўтарилмаса ке-
рак. Мактаб формасидаги бир гуруҳ ёшлар қўшиқ 
куйлашди. Қўл ҳаракатлари билан куйланган бу 
овозсиз қўшиқни эшитиш ва гапириш лаёқатидан 
маҳрум болалар юрак лари билан куйладилар. 

Қалбдан чиққан бу қўшиқ Ватан ҳақида эди. Кўзла-
римиздан ёш тирқиради. Умримизда биринчи мар-
та овозсиз куйлаган қўшиқни қалбларимиз билан 
эшитдик, эшита олдик.

“Маданият карвони” Жиззах шаҳри марказидаги 
Шароф Рашидов ҳайкали пойида старт олганида ўзи-
га хос ҳикмат бор. Жиззах шаҳрининг улуғ фарзанд-
лари номи билан аталган ушбу хиёбондаги Шароф 

Рашидов музейи, Ҳамид Олимжон ва Зулфия музей-
лари, Болалар кутубхонаси каби зиё масканлари бир 
бутун адабий-мемориал мажмуани ташкил этади. 

– “Маънавият фестивали” дастуридан ўнлаб 
ижтимоий лойиҳалар ўрин олган, – дейди Бахтиёр 
Ҳусанов. – “Инсон қадри учун”, “Меҳр-мурувват 
ва саховат”, “Китоб карвони”, “Зиёлилар форуми” 
лойиҳалари шулар жумласидандир. Дастурдан 
ўрин олган барча лойиҳалар ранг-баранглиги билан 
Жиззах вилоятининг барча маҳаллаларига, ишлаб 
чиқариш корхоналарига, таъбир жоиз бўлса, барча 
хонадонларига кириб бориб, 7 ёшдан 70 ёшгача 
бўлган аҳолини қамраб олади. “Дамас”лар автокар-
вонидаги бадиий китоблар туман ва шаҳар китоб-
хонларига элтиб берилади. 

Тадбирда сўзга чиққан Ўзбекистон халқ шоири 
Усмон Азим, жумладан, шундай деди:

– Бу ўтказилаётган тадбирлар шунчаки номига 
эмас. 10000 та китоб вилоятнинг турли ҳудудларига 
қараб йўл оляпти. Шундан 6 ярим мингтаси Ёзувчи-
лар уюшмаси томонидан тақдим этилди. Маънави-
ятнинг тўқсон фоизи китоблар орқали ҳосил бўла-
ди. Учинчи Ренессанс – Уйғониш даври бош ланди, 
дейиляпти. Бу масъулиятни мана шу ёшлар бўйнига 
олиши керак. Ёшлар қанча билимли бўлса, қанча 
ўқимиш ли бўлса ва албатта руҳи тетик бўлса, Янги 
Ўзбекистон ҳам шундай бўлади. Ва мен ишонаман, 
мана шу халқ Ўзбекистонни елкасига кўтариб, дунё-
га машҳур қилади.

“Китоб карвони” тадбири ижодий суҳбатларга 
уланиб кетди.

– Китоб, бу – Янги Ўзбекистоннинг қудрати, – 
деди профессор Жамила Шермуҳаммедова. – Жиз-
захдан юрт тараққиётига улкан ҳисса қўшган не-не 
улуғ зотлар, давлат ва жамоат арбоблари, машҳур 
алломалар, шоир ва ёзувчилар етишиб чиққан. Улар 
китоб билан ошно тутиниб, билим, меҳнат ва заҳмат 
орқали улуғликка эришганлар. Сизлар бу китоб-
ларни яхши ўқиб-ўрганасизлар, аждодларга муно-
сиб авлод бўласиз, деган умиддамиз...

Фестивал доирасидаги “Кинокарвон” қўниб ўт-
ган ҳудудларда халқ севимли кино артистларини 
хушнудлик билан қарши олди. Ўзбекистон Кинема-
тография агентлиги томонидан “Имом Термизий” 
“Ватан остонасида” “Муҳаббат баҳори”, “101-рейс”, 

ЖИЗЗАХДА ДИЛКАШ ДАВРАЛАР

“Мерос”, “Аёл қалби”, “Аёл қисмати”,  “Барон-2. 
Соғинч”, “Бир кунлик тўй” каби фильмлар премье-
расига бағишланган тадбирлар бўлиб ўтди.  

Таниқли кинорежиссёр Ҳилол Насимовнинг 
атоқли давлат ва жамоат арбоби Шароф Рашидов 
ҳаёти ва фаолиятига бағишланган фильмни ишлаш 
тараддуди ҳақидаги хабар жиззахликларни бениҳоя 
тўлқинлантирди. 

Фестивал давомида Жиззах политехника инс-
титути мажлислар залида “Зиёлилар форуми” 
бўлиб ўтди. Мазкур лойиҳада олимлар, ёзувчи ва 
шоирлар маҳаллий аҳоли фаоллари билан маъна-
вий-маърифий мавзуларда самимий суҳбатлар ўт-
казишди.

– Ватан қачон Ватан бўлади? Унинг иссиғи-ю 
совуғини, қувонч ва ташвишларини бирга татиб, 
бирга бўлсак, шунда Ватан  Ватан бўлади, – деди 
Усмон Азим зиёлилар билан суҳбатда. –  Жадидлар 
юрт қайғуси, миллат қайғуси йўлида бирлашдилар. 
Жадидлар Ватан озодлиги, ҳурлигини ўзларининг 
умр мазмуни, деб билдилар ва шу йўлда жон фидо 
қилдилар.

Инсон қалбига йўл меҳр-мурувват ва саховат-
дан бошланади. Бу гўзал туйғулар эса, асрлар мо-
байнида халқимиз маънавий ҳаётининг ажралмас 
қисмига айланиб улгурган. Фестиваль доирасидаги 
“Меҳр-мурувват ва саховат” лойиҳаси кўпларнинг 
қувончига, бемор инсонлар, отахон-онахонларнинг 
кўнгли кўтарилишига сабаб бўлмоқда.

Жиззах вилояти Шароф Рашидов туманида-
ги “Мурувват” аёллар интернат уйида истиқомат 
қилаётган 170 нафардан ортиқ хотин-қиз ҳолидан 
хабар олинди. Тадбир қатнашчилари улар би-
лан дилдан суҳбатлашди, таниқли санъаткорлар 
ижросидаги қўшиқлар даврага файз бағишлади. 
Республика Маънавият ва маърифат маркази, 
“Маърифат” тарғиботчилар жамияти томонидан 
китоблар, совғалар жамланмаси топширилди. 
Шунингдек, Ўзбекис тон Ёзувчилар уюшмаси 
томонидан нашр этилган  бадиий адабиётлар 
жамланмаси ҳам уюшма вакиллари томонидан 
“Мурувват” уйида истиқомат қилаётган хотин-қиз-
ларга туҳфа қилинди.

Тарғибот гуруҳи аъзоларининг Республика ихти-
сослаштирилган онкология ва радиология илмий- 
амалий тиббиёт маркази Жиззах вилоят филиали-
даги учрашувлари  ўксик дилларга умид ва ишонч 
бағишлади. 

Шоирларининг чиқишлари, таниқли санъаткор-
лар томонидан ижро этилган куй ва қўшиқлар санъ-
атсевар халқимиз кайфиятини кўтарди.

Бахтиёр ҲУСАНОВ,
Республика Маънавият ва маърифат маркази

 “Маърифат” тарғибот жамияти раҳбари.
Меҳрибон АБДУРАҲМОНОВА,

Ўзбекистон Ёзувчилар уюшмаси 
Жиззах вилояти бўлими раҳбари.

АЛИШЕРНИНГ 
СЕВГИСИ

                * * *
Мен қуш бўлиб қанотимни йиғмадим,
Булут бўлиб кўкка чиқиб йиғладим,
Исм бўлиб бир жисмга сиғмадим,
Аттиладек ўз кўксимни тиғладим,  – 
Ким эдим мен? Ким бўлдим мен? Билмадим.

Оқ тонгларда йўл сўрадим насимдан,
Шунда руҳим кўтарилди жисмимдан,
Лекин “Сим! Сим!” чиқиб қолди эсимдан
Қирқ қароқчи қувганида изимдан, – 
Ким эдим мен? Ким бўлдим мен? Билмадим.

Сувим дедим арабларнинг Нилини,
Тутатмадим парим берган қилини,
Тушунмадим Темурбекнинг тилини,
Юзга бўлиб битта ўзбек элини, –   
Ким эдим мен? Ким бўлдим мен? Билмадим.

Ой нурида исинганим бор гапдир,
Қуёшимдан қисинганим бор гапдир,
Бир эгилиб, минг синганим бор гапдир,
Қизил ипга тизилганим бор гапдир,
Ким эдим мен? Ким бўлдим мен? Билмадим.

Ўтган – ўтди, энди йиғай ҳушимни,
Мақтамайин минг йил кўрган тушимни,
Учир майин бошдан Ҳумо қушимни,
Баҳорларга етказайин қишимни, – 
Ким эдим мен? Ким бўлдим мен? Билайин.

   ШЕЪРИЯТ АРАВАСИ
Толе излаб азим пойтахтга
Келиб қолган қишлоқи мисол,
Мен кўникиб насяю нақдга,
Аравамни тортаман ҳалол.

Ғилдираклар тобора тезлар
Йўлдан топиб руҳ билан оҳанг.
Мижозимдир чол, йигит, қизлар... 
Сўрамайман нима деб соҳанг.

Лайлу наҳор ғилдиракларни
Йиллар йўлга солар шу тахлит.
Мен соғиниб гоҳ теракларни,
Симёғочни қиламан танқид:

«Кирмасайдим гар шу бозорга
Яшармидим қишлоқда сокин –
Раҳмат айтиб танти баҳорга
Гуллаганда олмаю ноким...»

Аммо, не тонг, қисматдир менга
Шеърият деб аталган ғовур:
Лой сачратиб пойчаю енгга,
Бормоқ керак манзилга довур.

Қаранг, қандай арзон арава! –
Бозорига турар ярашиб!..
Мен мамнунман шундай сарава
Танти халқнинг юкини ташиб!

             ИСТАК
Курсдошларимга

Косагул! Шаробмас, бугун тутгин бол,
Сўз айтсак, бол томсин тилларимиздан.
Уятга қўймаган Таржимаи ҳол
Мағрур чиқиб келсин йилларимиздан.

Беш йил бирга бўлдик, беш йил жамулжам, – 
Гулзордаги гулдек вақтимиз эди;
Сочилган дур каби, қайда бўлсак ҳам,
Ёп-ёруғ яшамоқ аҳдимиз эди.

Асрдан асрга ҳатлаб ўтдик биз,
Ҳар бир қадамимиз – ўзи бир қисса.
Ўша илк қадамни ёдлаб ўтдик биз,
Билдикки, умр, бу – бир ширин ғусса.

Қишларни ўтказдик, баҳорга етдик,
Майсага айланди етмаган дўстлар.
Тонгнинг китобини оқшомда битдик,
Юлдуздек нур сочди кундузги сўзлар.

Яшадик: курашдан ёдгор бўлиб гоҳ
Ғалабалар эмас, чарчоқлар қолди.
Гоҳо биз емаган мевадан, эвоҳ,
Тарих деб аталган пўчоқлар қолди.

Шукрона айтайлик борига бугун,
Зеро, дон бўлмагай сомон йўқ жойда:
Қуёшда чўмилдик қиздирганда кун,
Тунлари ой билан суздик шўх сойда.

Кимлардир адашган бўлса мабодо
Ҳаёту хаёллар курашган кезлар,
Кечириб қучолдик, хато-хато-да! –
Дўстнимас, хатони йўқотдик бизлар.

Шукрона айтайлик борига бугун,
Гар энди умримиз нозикдир қилдек:
Биз яшаб қолайлик авлодлар учун
Соат гардишига сиғмаган милдек.

Косагул! Шаробмас, бугун тутгин бол,
Сўз айтсак, бол томсин тилларимиздан.
Уятга қўймаган Таржимаи ҳол
Мағрур чиқиб келсин йилларимиздан.

             ЎЙЛАР
Яғир қилди, эвоҳ, елкамни
Ташвишлари кўҳна дунёнинг;
Бир дарахтдек ўстирдим ғамни 
Тухумини излаб Анқонинг, –

Айтгин, Тангрим, ўзи кимман мен,
Айтгин, тутай кимнинг баридан?
Бир кун сўзлаб, ўн кун жимман мен,
Ширин орзу ўтар наридан.

Нима қилдим дунёда, ахир,
Қачон келар мен кутган Бугун?
Бир кун ширин, ўн куним тахир,
Бир кун руҳман, вужудман ўн кун.

Чорлов билан акси садони
Фарқлолмадим, яшадим сизлаб.
Мен изладим бахтли маъвони
Бир хивични Ғиротга менгзаб.

Саволлардан айланар бошим, –
Олисдадир жавоблар шаҳри.
Ёниб борар ич билан ташим,
Чанқоқ босмас китоблар наҳри.

Мени эзар қадимий жабр,
Тепчиб чиқар кўзга асрий ёш.
Сабр бергин, Аллоҳим, сабр,
Коса бўлсин сабрга бу бош.

Оёқларим остидан, ҳайҳот,
Овоз бўлиб чопади йўллар.
Ўнгман дея қичқирар бот-бот
Тўрт тарафни қучоқлаб сўллар.

Шундан гоҳо достонларимга
Кўчат қилиб додни экаман,
Дардларимнинг хирмонларига
Сатрлардан қанор тикаман.

Лекин баъзан сезаман ажиб
Хаёлотнинг шарпаларини.
Шунда бари туюлар нажиб,
Мен севаман бору барини.

Гоҳ тарихдан келган овозда
Тушлар аро янграйди отим,
Ёритади уйни қоғозда–
Яшаётган буюк Ҳиротим.

Ташда эса ҳануз ялтираб,
Ой бўлай деб тинмайди ҳилол,

Япроқларга чапак чалдириб,
Дарахтларни ўйнатар шамол.

Кимдир дейди: “Бор экан охур, –
Эгилишда давом этар бош!..”
Шу ҳикматда тўхталдим охир,
Саксон томон қараганда ёш.

          УРУШ
Уруш нима? Сабаб? Баҳона? –
Кимдир ўлар, кимдир ўлдирар;
Ҳайкал бўлиб йиғлайди Она,
Айтинг, уни қай зот кўндирар?!

Минг-минг мағлуб, минг-минглар ғолиб,
Қайта тупроқ бўлар жисмлар, 
Жонли рўйхат бир ёқда қолиб, 
Қабристонда яшар исмлар.

Нега шундай, айт-чи, шўрлик бош,
Жаҳолатга бўй бериб ақл,
Қурум ичра қолар у қуёш,
Ёнғинлардан тафт олар жаҳл?..

Жавоб излаб шуларга алҳол,
Жангга кирдим мен ҳам дилпора:
Қалам деган қадимий қурол
Енгиб чиқса урушни зора!

                * * *
Файзулла Хўжаев хотирасига 

Тарихнинг қоронғу йўлакларидан
Жилмайиб боради ёп-ёруғ инсон,
Шафаққа ўхшаган куракларидан
Қотган қон шаклида боқади замон.

Қўрқмаган кўкракнинг кураклари бу, –
Хиёнат пичоғин жим кутиб олди.
Буюк Туркистоннинг эртаклари бу, –
Қотган қон шаклида абадий қолди!

                * * *
Бир кун,
Мен бош силкитмаганим учун
Соянг билан жой талашиб,
Дединг:
“Тузимни единг,
Лекин дўстлик қилмадинг менга,
Қўлламадинг!”
Мен ўртаниб кетдим ўшанда.
Шу-шу еган тузим
Ичимни ўртаб юборар доим
Кўзим сенга тушганда...
Жуда оғир экан туз емоқ...

           СОНЕТ
Мен севги тилини ўрганай дедим,
Доно ўқитувчим бўлдинг сен ўзинг.
Ўпичга маънодош бўлди ҳар сўзинг,
Тил сирин ўрганди тилингдан тилим.

Бу қандай синоат, бу қандай тилсим! – 
Сўз сирин очганда юмилар кўзинг,
Қўшиққа айланар ҳар талаффузинг,
Бунақа устозни кўрмаган ҳеч ким!

Баҳорнинг тафтидан сўзлайди қўлинг,
Титрайди ҳар бир сўз – чиройли қулинг,
Баридан хўрсиниқ бурро, сўзамол.

Барини ўрганиб, билдим, ойжамол,
Сендек ўқитувчи дунёда йўқ, бас,
Мендек ўқувчи ҳам асло топилмас!

                * * *
Қаҳратон қиш. Ёпиқ айвонда
Ўн тўрт яшар икки синфдош
Ўлтирамиз икки томонда
Дафтар-китоб узра эгиб бош.

Танчадаги иссиқбахш қўрдан
Ҳузур олар оёқларимиз.
Аммо қай кун шундай пайт бирдан
Чирмашди-ю бармоқларимиз

Титраб кетди оёқлар эмас,
Ўша онда бор вужудимиз.
Қисқа-қисқа олдиг-у нафас,
Тўхтаб қолдик дарс қилишдан биз...

Қишлар ўтди. Тугади мактаб.
Ҳаёт дарсин ўта бошладик:
Йигит ва қиз-икки хил хатлаб,
Ёт оламга қадам ташладик.

Тақдир экан. Бизни ҳар томон
Олиб кетди оёқларимиз...
Лекин қучар ёдимда ҳамон
Бир-бирини бармоқларимиз.

       ШОИРЛАР
Кунлар ўтар, ўтар ҳафталар,
Олиб учар умрни миллар.
Тўлиб борар бир-бир дафтарлар
Тўлмаса ҳам, гарчанд, кўнгиллар.

Баъзи шеърлар анордек пишган,
Баъзисининг андак хоми бор.
Лекин бари фалакдан тушган,
Биз билмаган асл номи бор.

Шоирларнинг осмоний иши,
Гарчанд ҳосил ундирмас ердан,
Лекин Ернинг юрак уриши
Эшитилиб туради шеърдан.

                * * *
Кечир, Тангрим, гоҳ кетсам тойиб,
Нетай, ҳануз норасоман мен,
Борлиғимни ёмғирга чайиб,
Гуллаётган бир асоман мен.

Гар сувратан сочда қор, бироқ,
Сийратимда чўғнамоман мен,
Тўрт фасл ҳам кўкламга ўртоқ,
Гуллаётган бир асоман мен.

Шукр, илҳом умримга шайдо,
Гарчанд гоҳ-гоҳ бесазоман мен,
Икки аср оралаб, якто
Гуллаётган бир асоман мен.

РУБОИЙЛАР
  1
Сен ош-нон дединг-у, ошнодан тондинг,
Мен сувман дединг-у, дарёдан тондинг.
Кунга ҳасад қилиб яшадинг тунда:
Гугуртлар чақдинг-у, зиёдан тондинг.

  2
Бу умр ўткинчи – ортга қайтолмас:
Сен – отлиқ, у эса йўрға, байталмас.
Тик туриб номинг айт токи тириксан,
Ўликлар туролмас, сўз ҳам айтолмас.

  3
Илму тажрибага мўл эрур дунё,
Бироқ мени қийнар битта муаммо:
Одамсимон маймун дуч келмади ҳеч,
Маймунсимон одам кўп экан аммо.

  4
Қиличдан ҳимоя бўлолди қалқон,
Ўқдан зирҳли нимча сақлайди омон
Ва лекин қоғоздан ҳимоя йўлин
То ҳануз тополмай гарангдир инсон.

  5
Гуриллаб ёнаркан муқаддас бино,
Кимдир шивирлади оломон аро:
“Бировнинг қўлида гугурт бўлганлар
Энг бахти қародир, энг бахти қаро!”

  6
Дунёда борлар бор, йўқ – ўша-ўша,
Дунёда очлар бор, тўқ – ўша-ўша.
Лекин ўзгариш йўқ, дема, дунёда:
Қурбонлар ўзгарар, ўқ – ўша-ўша. 

  7
Дунёни кавлайман, ўзни кавлайман,
Жўяли гап излаб, сўзни кавлайман.
Шеъру фалсафани тақдир деб, эвоҳ, 
Пешана ишқалаб, тузни кавлайман.

...Алишер билан Ҳусайнни ота-оналари  мактаб-
га беришди. Мактаб соҳиби Шайх Савсаний одам-
зод ичида малаксимон яратилган бир покиза зот, 
ҳунарпеша устод, муаллим мақомида донг тарат-
ганди. Мактаб Ҳиротнинг шимолида Инжил дарёси 
ёқасида  шайхнинг хушманзара  кенг-мўл ҳовлиси-
да жойлашган, унда қизлар ҳам сабоқ олишарди. 
Ҳовлининг ёнида гулларини кўз-кўз қилишни яхши 
кўрадиган гулшан ястанганди, унинг охири бориб 
чўлга уланиб кетарди.  

Шайх Савсаний тагли-тахтли хонадон болалари 
бўлган икки дўстга яхши эътибор берарди, уларда 
билим олишга иштиёқ юқорилигини фаҳмлади ва 
ичида қувонди. Дарҳол  таълим тахталарига са-
боқларни ёзиб берди, олдиларига кумуш лавҳ қўй-
ди, вазифалар белгилади...

Тўрт-беш йил ҳаш-паш дегунча ўтиб кетди.
Ҳаёт бир маромда кечар, мудом шундоқ давом 

этаверадигандай туюларди. Ҳаёт – худони танимоқ, 
ўқимоқ, ўрганмоқ, билим олмоқ, ақлни тўлиштир-
моқдан иборат, деб ўйларди икки дўст. Уларда 
дўстлик ришталари мустаҳкам, бири бирисиз ту-
ролмайдиган сирдошлар... Бири шоир сифатида  
девон ёзиб, ўлкаларни якқалам этмоқчи, иккинчиси 
улуғ Амир Темур салтанатини тиклаб, бобоси янглиғ 
дунёларга сурон солмоқчи... 

Кутилмаганда қазодай бир нарса ёприлдию, 
Алишернинг тинч ҳаёти ости-устин бўлиб кетди... 

Ишқнинг туғилиши башарий қатра мўъжизаси-
дур, дейди машойихлар.

Кунлардан бир кун, – оҳ бу қандай кун экан-
ки, Алишернинг бутун хаёлини, ҳаётини пароканда 
қилди, –  арғувон чеҳрали бир неча бўйдош қиз-
лар, сочларидан мушк сочувчи гўзаллар сабоқ ол-
моққа Шайх Савсаний мактабига кириб келдилар. 
Гулрухсорлар олдида ҳарир бинафшаранг кўйлак 
кийган, юзларига хиёл парда тутган бир парипай-
кар кўзга ташланди. Кўйлак бирам ярашган эдики, 

Алишер илк марта  қизни шу ҳолда кўрди, кўрдию 
унинг кўнгил лавҳида  ўчмас бўлиб нақшланиб 
қолди! 

Алишернинг ёш қалби ҳап риқди, кўзлари ча-
рақлади!  У ким экан? Ким?.. Кўҳи Қофдан ташриф 
буюрғон гўзал шулми? Наҳотки Кўҳи Қоф шундай 
парисини бамайлихотир ўз бағридан 
қўйиб юборган эса? Икки қулоғига икки 
юлдузни тақиб олибдур... Юзи жаннат 
гулшани янглиғ гўзал, ҳусноро; агар 
Одам Ато жаннатнинг бир донасига  
илинган бўлса, нозпари юзидаги яго-
на хол, хол эмас, бало десанг-чи, жуда 
кўп ларнинг илинишига тузоқ бўла  оларди. Кўриниб 
турибди, дудоқлари бол экани сабаб, оғзи бағоят 
ширин, илло айтган  сўзлари асал бўлиб чиқарди. 
Уни ўпган бахти бор фақат бол ичарди. Ўзи бамис-
ли “жон”дай, бағбақаси ҳам жоннинг “нун”и янглиғ 
беқусур, фусунли... Белининг хипчалиги жон парда-
си торларидан кўра ҳам нозикроқ... Хаёл риштаси-
дек нафис... Бирдан шеър туғилди:

Белу оғзидин дедиларким, 
дегил афсонае, 

Бошладим филҳолким, 
“Бир бор эди, бир йўқ эди...

Ҳа, кўриб жисми борми йўқми, дейсан. Жисм 
йўқ, у бамисли руҳ, бинафшаранг кўйлакка чулған-
ган руҳ...  руҳдай енгил, вазнсиз... “...Сиздан Руҳ – 
жон ҳақида сўрайдурлар. Айтинг: “Руҳ – жон ёлғиз 
Парвардигорим  биладурғон ишлардандур”. Рост, 
бу сир фақат Парвардигорга аён... 

Алишер боқди: қизнинг бинафшаранг ҳарир 
кўйлаги этаклари елда парпираб, ерни силаб-сий-
паб, ардоқлаб  ўпарди...

Бир куни қизни шундай ҳолда кўрди:  қиз  олача 
ҳошиялик тўн кийиб, қизил этикда хиром этар, у қиз 

эмас, нақд нозик ниҳол тоғ кийигининг ўзигинаси  
бўлиб қолган эди!

Балки бу тушдир? Шўрлик Алишернинг боши-
га балодай  ёприлиб тушига кирдиму ё ул пари?  
Субҳаноллоҳ! Башар зоти ҳам шунчалар баркамол, 
беғубор, етук, пок, оқ, оппоқ бўладиму?.. Ҳа, ишқ не-
не замонлар ўзи учун покиза ер қидириб, ахтариб 
юриб-юриб, ниҳоят Алишернинг кўнглидан ўзига 
муносиб жой топ ди ва ниш уришга эришди, шекил-
ли...

У қизнинг исмини Бадеъулжамол дердилар, 
Ҳиротнинг пурзиё шайхларидан бири Бобо Ҳумо-
ийнинг набирасийди, у туғилганда Султон  Ҳусайн 
Мирзонинг эгачиси  оқила ва боҳурмат аёл Бадеъ-
улжамол бегимнинг  элда машҳурлигидан ҳавас қи-
лишиб исмидан намуна олишганди.

Бадеъулжамол чиндан сарв қад, нозик адо 
эди, у ой эмас, тўлин ой, балки тўлин ой ҳаммас, 
ярақлаган қуёш деса ярашарди. Офтобдай, тонгги 

сабодай покиза, бир-бирига интилган қайрилма  
қошлари ўзаро ҳусн талашиб можаро бошлаб юбо-
ришганда, қаро холи эшитибоқ, тинчитмоққа, ҳай-
ҳай, дея етиб келиб, уларнинг орасига туриб олган... 
Покликда пок гавҳари ҳали ипга тизилмаган, лаъли 
руҳпарварига заргарнинг қўли етмаган, япроқлари-
га офат ели тегмаган... Ишқ ояти бу покиза ҳурнинг 
оқ манглайига битилган, аҳд-вафо фармони бетим-
сол чеҳрасида товланиб кўринади...  Устод Шайх 
Савсанийнинг ўзи  одамзод ичидаги малаксимон 
фариштадай эди, ул ҳур эса ўша фариштадан сабоқ 
олгани мактабга келганди...

Севги  бир нигоҳда мужассамдир, деган мўъжи-
за Алишер билан Бадеъулжамолда юз берди. Бир 
қарашдаёқ улар ишқ моҳиятини англай олдилар. 
Севмоқ – жондан кечмоқ, ўзни фидо этмоқ, ан-
дишани йиғиштирмоқ.  Ўзлари покизаликларидан 
ҳеч кимга қоралик тиламайдурлар,  ёмонлик  нима 
эканини билмайдурлар, буни зинҳор ўйламаган-
лар ҳам! Уларнинг кўнгли ҳамиша яримталигидан, 
яримтани тўлдирадиган муносиб “яримта”ни қиди-
радурлар. 

Офтоб чиққанида  қоронғи олам ёришиб кет-
ганидай, ҳусн ва нозга тўлган ул паричеҳрадан 
мактаб ҳам ёришиб, чароғон бўлди.  Ҳамма шо-

гирдлар беихтиёр унга эҳтиром кўргизиб, юқорига 
ўтказдилар. Чунки қизнинг қадди камоли, сулув-
лиги, салобати ўзига катта ҳурмат, эъзоз ва ҳавас 
тиларди. Рост, маъшуқ – ҳусндан иборатдур... “Ин-
налоҳа жамилун юҳибб ул-жамоа”  – деди ошиқ 
йигит ичида... 

Йигит бир қарашданоқ волаю шайдога айлан-
ди, бағрига ўт туташди, раҳмсиз ишқ бамисли 
сеҳрли ўпқондай ўзига тортарди, гўё у бир дарахт 
эдию аланга бошдан-оёқ вужудига туташди. Бор-
лиғи заиф лашиб, ҳар нафас  ҳушидан кетай, йиқи-
ла-йиқилай дерди. Ҳалигача бундай барно ҳури-
лиқони учратмаганди. 

Ногаҳон ул одобли ойнинг кўзи Алишерга туш-
дию, шу ондаёқ ўз кўнглини тоқатсиз кўрди! Зебо 
нигорнинг қалбига ларза тушди, борлиғи титради...  
Бераҳм ишқ, бу ёш экан, деб аяб ўтирмади, гулнор-
нинг эс-ҳушини олди қўйди. Доно қиз йигитнинг 
ҳолини фаҳм-идрок ила англагач, унинг ишқида 

қарори қолмай, бечора жони шавқ ўтида  ёна 
бошлади! Бунинг шунчаки ишқ, мубталолик 
эмас, нақ бало – офатнинг ўзи эканини ғофил 
ёш кўнгиллар қаёқдан билишсун?..   

Улар шу куни сабоқлар қандай ўтганини 
ҳам сезишмади. Чунки бағоят теран мазмунга 
эга пурмазмун янги  ишқ сабоғи  чулғаганди 

уларни...
Ҳусайн Алишер бошига тушган савдони кўриб, 

не ҳол юз берди,  дўстим, деб сўраса, кўнгли бўша-
шиб кетган хаёли паришон Алишер жавоб ўрнига: 
“Оҳ!..” деб жавоб берарди, холос.

“Ҳали улар бир-бирлари билан сўзлашғонла-
ри йўқ, бу ишқ уларга худодан келди... Бу илоҳий 
ишқдур...” – деди Султон Ҳусайн Мирзо ўзига ўзи, 
Лайли-Мажнунлар  муҳаббатини эсларкан.

Бадеъулжамолнинг мизожи иссиқ келарди, 
доим шундан қўрқишарди, унинг устига  бемаҳал 
ишқ оташи вужудини ёндирганидан қизгинанинг  
иссиғи бадтар ошар, сарв қадди тонгги сарин шаба-
дадаги тераклардай, безгакдан титрарди...

Онанинг юраги қизида қандайдир ўзгариш бор-
лигини сезиб ҳаприқди.

– Не балоларга учрадинг? Гапир, нега ўзгариб 
қолдинг?..

Қиз сўз қотишдан  ожиз эди. 
Бадеъулжамол эртаси ҳам, индини ҳам мактаб-

га келмади. Иситмаси пасаймади.
Алишер севганини узоқдан кўриб турарди, энди 

мутлақо бенасиб  қолганидан кўп изтироб чекди, 
ўзини қаерга қўйишни билмади.

Уч кундан сўнг Бадеъулжамол дугоналари би-

лан келганда Шайх Савсаний  қизнинг хурраму 
хушнуд эканини кўриб кўнгли таскин топди, қувон-
ганидан, боққа борсунлар, гулшанни сайр этсунлар, 
дея ҳамма шогирдларга ҳурлик бериб юборди.  Қиз 
бинафшаранг ҳарир кўйлак кийиб олган, гўё юрмас, 
парвоз қилиб борарди.  

Ой юзли Бадеъулжамолнинг  сайрга чиқи-
шидан хабар топган гулшандаги гуллар амал-
тақал ўзларига оро беришга киришдилар. Сариқ 
гулнинг япроғига  тушган тонг шабнами худди 
инжулардай товланади. Гулшаннинг бир четида  
униб чиққан қўзиқулоқ, гулшаннинг нариги томо-
нидаги қизларга назар ташлаб, нималар ҳақида 
гапиришяптикин, дегандай қулоғини динг қила-
ди. Фақат намозшомгул хафа... У ўзининг нафис, 
бошқаларга асло ўхшамайдиган нафис оқ, сариқ, 
қизил гулларини ҳаммага кўз-кўзлаб очилиб 
мақтанмоқчи, Бадеъулжамолни кутиб олмоқчий-
ди, бироқ у намозшомда очиладиган бўлганидан 
чорасиз қолди ва аламдан кўрмайин ҳам, куй-
майин ҳам дегандай аразлаб  япроқларини йиғиб 
“яшриниб” олди! 

Найкамалакни маржондай бўйнига осиб олган 
осмон, унинг етти хил рангига маҳлиё, ўзидан бош-
қа ҳеч кимда бундай безак йўқлигидан мағруру 
мамнун боши осмонда  эди!.. Лекин бирдан  гул-
гул қизларни кўриб, беихтиёр ҳаваси ортиб,  яқин-
дан кўрмоқ учун оҳиста эгилди... Гулшан сайрига 
чиққан қизлар энди бир-биридан ажралиб, ипи 
узилган  шода гавҳар доналаридай  ҳар томонга 
сочилиб кетдилар. Ёш кўнгиллар шарқираб, қумри-
лардай ғужғон ўйнаб  бир-бирларига чучут отишар-
ди,  “Гулсафсар ўлгур, қайдасан?...”, “Узоқ кетма, 
Бахтигул!..” – деб қичқиришарди бир-бирларига. 
Бадеъулжамол дугоналарининг нафаслариданми, 
бинафшалар атир уфурарди.

Гулшаннинг ҳар жой-ҳар жойида чаман гуллар 
мубтало диллардай ўз-ўзидан бир-бирига чирма-
шиб кетган, худди ошиқ-маъшуқлар дардини енгил-
латмоқчидай тўрт тарафини нозик ниҳоллар ўраган 
ажабтовур  “хилват гўша”лар ҳосил қилган, уларга 
кирганни биров кўрмас, илғамасди. 

Бадеъулжамол қизиқиб,  нозик қоматига озор бе-
риб, эгилиб тасодифан  бир “хилват”га кириб қолди. 
Не кўз билан кўрсинки, Алишер бир четда унга боқиб 
турарди! Ҳайҳот! Йигит дилдорини яқиндан кўришдек 
тақдир сийловидан, бемисл толедан кўзларига ёш 
тўлган, тилидан сўз қочиб кетган, ҳамма гап нигоҳлар-
да эди.

Давоми 5-саҳифада

Ўзбекистон халқ ёзувчиси, Давлат мукофоти совриндо-
ри Муҳаммад Али  80 ёшга тўлди. Адиб “Машраб”, “Гум-
баздаги нур” каби достонлар, “Боқий дунё” шеърий рома-
ни, кўплаб таржималар, публицистик асарлар муаллифи. У 
насрда ҳам унумли ижод қилиб келмоқда. Адибнинг “Сар-
бадорлар”, “Клеопатра” тарихий романлари,  тўрт жилдлик 
“Улуғ салтанат” роман-эпопеяси  ўқувчилар томонидан се-
виб ўқилмоқда.

Ижодкор Алишер Навоий ва Султон Ҳусайн Мирзо дўст-
лигига бағишланган янги тарихий романини ёзиб тугатди. 
Адибни қутлуғ ёш билан табриклаб, янги романидан бир 
парчани эътиборингизга ҳавола этаяпмиз.

Муҳаммад АЛИ

СЎЗ ВА ОҲАНГ УЙҒУНЛИГИ

Суратда: Ўзбекистон ва Озарбайжон адиблари. Боку, 1979 йил.                          Содиқ Маҳкамов олган сурат.

Китобда асосий ўринни ғазал ва мухаммаслар 
эгаллаган. Шоирнинг “Осмон имлар мени...”, “Беҳи-
соб деб ўйлама”, “Жаҳон гулзорида мен...”, “Сано-
бар қайда бор...”, “Эй фаластинлик болам...” каби 
битиклари табъи худ мухаммас саналади. “Осмон 
имлар мени...” мухаммаси беш банддан иборат бў-
либ, барча банддаги қофияланиш анъанавий, аммо 
ана шу анъанавийликда ўзига хослик бор. 

Еру осмон ичра чун оворадур 
жоним маним,

Гоҳи сокин, гоҳида юз порадир 
жоним маним,

Чора изларманки, бас, 
бечорадир жоним маним,

Эй ёронлар, кел буён, 
деб осмон имлар мени,

Осмон эрмас, ҳаёти жовидон имлар мени... 
Рамали мусаммани маҳзуф вазнида битилган бу 

мухаммас жоннинг “Ер-у осмон ичра овора” эканини 
ошкор этади. Ўзини англаган шоирнинг бундай сатр-
ларни битиши табиий. Худди шундай йўлда битилган 
бошқа бир табъи худ мухаммасда беш бандда ҳам 
тўртинчи мисра айнан такрор келтирилган ва у му-
хаммас сюжетида ечимни, композициясида бутун-
ликни юзага келтирувчи асосий, ғояни бўрттирув-
чи очқич сатр бўлган. Мухаммасда кибр, жаҳолат, 
ёлғончилик, очкўзлик иллатлари ҳажв қилинар экан, 
инсон ўткинчи умрни муносиб ўтказиши кераклиги 
шеърхонга уқтирилади. Бу панднинг туркий аруз-
нинг рамали мусаммани маҳзуф вазни оҳанглари 
орқали дилга тезроқ етиб бориши табиий:

Сўзлаган ёлғон сўзингга сўзларинг исён этар,
Тўймаган, оч кўзларингга 

кўзларинг исён этар,
Атласу кимхоларингга бўзларинг исён этар,
Беҳисоб деб ўйлама, 

бир кун ҳисоб бўлгай сенга,
Қўзғалиб руҳингда маҳшар, 

инқилоб бўлгай сенга.  
Шоир ҳажв тиғини дунё тинчини бузаётган пул-

парастларга қаратар экан, ўзбек шеърхонини пул 
учун иймонидан кечаётганлардан, дин ниқоби ости-
да дунёнинг ҳар ер-ҳар ерида уруш оловини ёқаёт-
ганлардан огоҳ бўлишга чақиради. “Пул учун”, “Эй 
фаластинлик болам...” мухаммаслари фикримизни 
далиллайди. Бу шеърлар шоирнинг коинот бир бу-
тун эканини, бир ерда ёнган оловнинг қора дуди ик-
кинчи ерга ҳам зарар келтиришини англагани сабаб, 
Ер сайёраси барчамизга Ватан эканини, ғофилларга 
уқтиришни истагани боис туғилган. Шоир фаластин-
лик боланинг “маъюс юзидаги илтижодан, мўлти-
раб, ёшларга тўлгувчи кўзидаги ёшлардан” ларзага 
келиб, шундай ёзади:

Гар йироқдин бўлса ҳам 
бағримга босгаймен сени,

Қаҳрамоним деб кўзим оқига 
ёзгаймен сени. 

Ҳа, шоир умрнинг пасту баландини кўрди, оғиру 

енгилидан ўтди. “Фавойид ул-кибар”га инсонийлик 
рутбаси билан етиб келдики, бу нафақат ҳамма ин-
сонларга, балки барча шоирларга ҳам насиб қила-
вермайди. У “Ерни кўрмас кўз ила осмонда бургут 
бўлгандан бўзтўрғай бўлишни”, “базм аро заррин 
камарбандларга ёқут бўлишдан тупроқ бўлишни” 
афзал билади:

Эй кўнгил, хирмонда дон бўл, 
бўлма сарғайган сомон,

Соврилиб елларда бир кун 
несту нобуд бўлмагил. 

Бир қараганда оддий сатрлар: сомондан дон аф-
заллигини ҳамма билади. Аммо шоир хирмонда дон 
бўлишни таъкидлаш орқали донда тегирмонда янчи-
лиш азоби борлигини беозор эслатмоқда. Аммо ўзи-
ни англаган инсон янчилиш азобидан сўнг доннинг 
зоҳирий пўсти сидирилиб, оппоқ унга айланишини, 
дон асли шу азобли саодат учун яралганини билади. 
Шоир инсон умри моҳиятини англатиш учун қиёслар 
келтиришда давом этади:

Беғубор ўт бўл жаҳонда, 
айла равшанлик шиор,

Устувор этма қароликни, 
қаро дуд бўлмагил.  

Жамол Камолнинг “Табассумингдан”, “Соқий-
нома”, “Дугоҳ” каби ғазалларида мазмун-моҳият 
чуқур, оҳанг – оҳанрабо. Бу каби ғазаллар “Дугоҳ” 
йўлида”, “Дилхирож” йўлида”, “Катта ушшоқ” йўли-
да”, “Самарқанд ушшоғи” йўлида” каби изоҳлари 
билан берилган. Шоир лирика ҳақида тадқиқот ярат-
ган олим сифатида ғазаллар вазни “Шашмақом”-
нинг маълум куйларига рост келишини англаб бу 
изоҳни ёзган бўлиши мумкин. Бундай тадқиқ ада-
биётшунос олим А.Ҳожиаҳмедовнинг “Ўзбек ару-
зи луғати”да учрайди. Яна бир фараз шуки, шоир 
мақом ижроларини тинглайвериб, арузда шеърлар 
битавериб, аруздаги форсий асарларни ўзбек тили-
га ўгиравериб, оҳанглар руҳиятига жо бўлганидан, 
ғазал ёзганларида қайси куйга мос келишини ички 
сезув орқали англаб изоҳ ёзган бўлиши мумкин. 
Ғазал туғилаётганида шоир шуурида қўшиқ бўлиб 
жаранг ла ган бўлиши ҳақиқатга яқинроқ. Бу Жамол 
Камол руҳиятига арузий оҳанглар сингишиб кетга-
нини кўрсатади. 

“Навоийдин қадамжо деб...” шеърида шоир ҳаз-
рат қадами етган Машҳадда туриб кўнглидан кеч-
ганларни сатрлар қатига жо қилган. Ҳазратнинг илк 
девони Машҳадда яратилганини, ишқ аҳлини англа-
ганида шу тупроқда бўлганини, илк бор шу тупроқда 
кўнгилни Каъбатуллоҳ деб билганини, кўнгил оҳи 
фалакни чандон ўртаганида назар аҳлига “қўллагин, 
эй пири доно”, деб борганини зикр этар экан, шоир 
ўзини буюк Навоийга шогирд деб билади. Камта-
ринлик ва фахрия бирдай ифодаланган мисралар 
мақтаъ бўлиб жаранглайди. Бу самимий эътироф 
санъаткорона, бетакрордир:

Навоийнинг қуёш эрди 
Худодин сўргани доим,

Жамол ҳам ой жамолин 
истагай ҳар лаҳза оллоҳ деб... 

Жамол Камолни мафтун этадиган, кўнглига икки 
дунё саодатини соладиган неъмат қўшиқдир. Бу қў-
шиқ шунчаки қўшиқ эмас, куй, шеър ва ижро уйғун-
лигига эришган қўшиқки, шоирни ҳайратга солади, 
кўнгил ғуборларини ювади, нотинч жонига ором 
беради. Буни унинг “Булбулигўёни учратдим”, “Ким 
эди” ғазалларидан англадик. Бу ғазалларда етук 
шоирнинг, устоз шоирнинг қўшиққа, чин истеъдодга 
меҳри ифода этилган, десак ўринлидир.

Устоз шоир инсониятни фақат маърифат, адаб, 
эзгу сўз қутқариши мумкинлигини шеърхонга куйи-
ниб уқтиради. Дунё тўс-тўполонларидан кўнгли 
озорланиб ёзади:

Ёниқ сўз кетса оламдин, 
фақат белги, рақам қолгай,

Севинч кетгай, сафо кетгай, 
соғинч қолгай, алам қолгай…

 Ўн саккиз минг олам ҳайратларини кўнглига сиғ-
дира оладиган кўнгил – шоир кўнгли. Ана шундай 
улуғ кўнгил нафис сўз олдида ҳайратланмаётган 
инсонларни кўриб еру кўкка сиғмайди. Оллоҳнинг 
борлигига, ҳикматига, эзгу сўзнинг то маҳшар мав-
жудлигига имон келтиргани боис яна ўзини юпата-
ётир шоир:

Ёниқ сўз кетса оламдин, 
шу олам ичра одамга

Фақат Дашти адам қолгай, 
адамга бир қадам қолгай.

Жамол, қўйғил фиғонинг, 
ҳукм этар Аллоҳу раҳмонинг,

Бу дунё сенданам қолгай, 
бу савдо менданам қолгай...

Жамол Камол икки вазнда ҳам бирдай қалам 
тебратган шоирдир. Китобдаги шеърлар бир-бири-
дан чиройли. Аммо барчасидан кўра кўпроқ кўнг-
лимизни забт этган шеър “Денгизга”дир:

Энкайиб турибди ҳузурингда ер,
Энгашиб турибди бошингда осмон.
Ҳар битта тўлқининг – ўкирган бир шер,
Азалий қудратсан, буюк ғалаён...
Не сир бор бу сўнгсиз гулдуросларда?
Тўлқинлар тўлқинни қувиб, мингашар.
Ердаги самовий  эҳтиросларда
Не шиддат ниҳондир, не ҳикмат яшар? 
Бу шеър ўзини англаган инсоннинг буюк қу-

драт эгаси – Оллоҳ яратган мўъжиза олдидаги 
ҳайратидир. Бу ҳайратни беқиёс сатрларга Жа-
мол Камолнинг бетакрор қалами кўчира олган. 
Бу шеър дунё адабиётида денгизга бағишланган 
сара шеърлар сафидан жой ола билади ва бундай 
шеърлар шодаси соҳибини асрлардан опичиб ҳам 
ўта олади.

Лайло ШАРИПОВА, 
филология фанлари доктори

Ёш ўтган сайин шоирларда илҳом алангаси сўниб бориши, фикр тиниқлашса ҳам, 
илҳом завқи сусайиши мумкин. Аммо чин шоирнинг шеър завқи ёш довонларидан устун 
келади. Шу маънода етук шоир, таниқли таржимон Жамол Камол умрининг сўнгги да-
мигача ижоддан тингани йўқ. Шоир умри сўнггида битган янги шеърларини жамлаб, 
“Бош устина, бош устина” номи билан жажжи китоб тарзида мухлисларига тақдим этди. 
Ундаги шеърларни ўқиб, ўй-мулоҳазаларимизни иншо этдик.

Саид Аҳмад сўз заргари эди. Адабиёт тари-
хига назар ташласак, бундай ижодкорлар саноқ-
ли эканига гувоҳ бўламиз. “Йўқотганларим ва 
топганларим” китобидан ўн олти нафар ёзувчи 
ва шоирнинг ҳаёти ҳақида ғоят теран ва ёниқ 
хотиралар ўрин олган. Бу асар ҳақида таниқли 
адабиётшунос Умарали Норматов шундай ёзади: 
“Йўқотганларим ва топганларим” каби китобни 
фақат Саид Аҳмад ёзиши мумкин. Бу китоб ада-
биётимизнинг машъум тоталитар режим замони-
да  босиб ўтган машаққатли ва зиддиятли йўли, 
адибларимиз қандай оғир шароит ва вазиятларда 
яшаб ижод этгани, ўшандай замонларда ҳам асл 
инсоний фазилатларини сақлаб қолгани, ноёб ба-
диий дурдоналар яратишга эришгани тўғрисида 
ҳаққоний тасаввур беради”. 

Китоб академик шоир Ғафур Ғулом ҳақида-
ги “Назм чорраҳасидан репортаж” сарлавҳали 
хотира билан бошланади. Эсседа адабиётимиз 
тарихида ўчмас из қолдирган “Йигитлар”, “Вақт”, 
“Бахт тонготари”, “Хотин”, “Сиёҳдон”, “Бизнинг 
уйга қўниб ўтинг, дўстларим” шеърларининг 
ёзилиш тарихи, ҳатто ёзилиш жараёни ҳақида 
нуктадонлик билан ҳикоя қилинади. Биламизки, 
Ғафур Ғулом эл оғзига тушган “Кўкан”дан кейин 
“Икки васиқа”, “Тўй” номли икки достон яратди. 
Адабиёт мухлислари бу дос тонларнинг мағзини 
чақиб улгурмай, яна ўнлаб ҳикоя, очерк, фелье-
тонлар ёзди. 1936 йили бирданига иккита қисса 
– “Ёдгор” билан “Шум бола”ни эълон қилди. “Гу-
листон” журнали “Ёдгор”ни, “Муштум” эса “Шум 
бола”ни чоп этди. Ушбу асарларнинг яратилиш 
тарихига, академик шоирнинг шахсиятига доир 
Саид Аҳмадн ҳикоя ларини ҳаяжонсиз ўқиб бўл-
майди. Тасаввур қилинг: шоирнинг қизи Олмос 
қаттиқ бетоб. Москвадаги касалхонада ётиб-
ди. Ёнида онаси, мижжа қоқмай тонг оттиради. 
Ғафур Ғулом эса қаттиқ изтиробда. Анча озиб, 
юзидаги ажинлар ҳам кўпайиб қолган. Москва 
билан Ўзбекистон ораси  “бир қадам” бўлиб қол-
ган отанинг аҳволига юрак ачишади... Ҳа, Ғафур 
Ғулом ана шундай оғир вазиятда ҳам нолиш ни-
малигини билмаган  шоир эди. 

Китобнинг кейинги бобидаги эсселар адиб-
нинг севимли устози Абдулла Қаҳҳорга бағиш-
ланган. Биламизки, Саид Аҳмад Абдулла 
Қаҳҳордан “тарсаки” еган ёзувчи. Шундай бўл-
са ҳам у қаттиққўл устозининг этагини маҳкам 
тутди. Адиб ўша вақтдаги ўз ҳолатини шундай 
тасвирлайди: “Абдулла ака ўша кезларда гўзал 
ҳикоялар ёзарди. Ўқиб қойил қолардим. Қандоқ 
қилсам ўшанақа ҳикоя ёзаман, деб ўйлардим. 
Чеховнинг ҳамма китобларини йиғиб келдим. 
Ҳижжалаб ўқидим, барибир ҳеч нарсага тушун-
мадим. Русча билмагандан кейин нимасига ҳам 
тушунардим”. 

Саид Аҳмад бир умр Абдулла Қаҳҳорга  
ҳамроҳлик қилди. Учрашувларга бирга борди, 
қишин-ёзин Абдулла Қаҳҳорнинг Дўрмонда-
ги боғ ҳовлисида бўлди. Ўз устида тиним-
сиз ишлаш, устознинг унутилмас сабоқлари 
охир-оқибат қандай натижа бергани бугунги 
ёшлар учун ҳам катта ибрат мактабидир. “Тор-
тиқ” ҳикоялар тўп ламини кескин танқид қилган 
Абдулла Қаҳҳордай ёзувчи ниҳоят “Уфқ” рома-
нига бағишланган мақоласида Саид Аҳмадни 
сийлайди: “Бу соф ҳаёт, ёзувчининг қалбини ўр-
таган, ардоқлаган, унга илҳом берган ҳаёт тас-
вири”, дейди. 

Китобдаги “Дилбар шоир эди” сарлавҳали 
эссе оташин шоир Мақсуд Шайхзодага бағишлан-
ган. Воқеалар ғоят қизиқарли, фақат Саид Аҳмад 

қаламигагина хос услубда тасвирланади. Мақсуд 
Шайхзода озарбайжон халқининг фарзанди, 
у бағрикенг ўзбек диёрида яшаб қолди. Узоқ 
йиллар Тошкент давлат педагогика институтида 
ўқитувчилик қилди. Ойбек ва Ғафур Ғуломнинг 
қадрдон дўсти эди. Саид Аҳмад улар ўртасида-
ги мустаҳкам дўстлик ва Мақсуд Шайхзоданинг 
аччиқ қисмати акс этган воқеаларни шундай 
изчил тасвирлайдики, собиқ тузум мафкураси, 
тазйиқлари остида ҳам ўзлигини сақлаб қолган 
ҳассос ижодкорларнинг маънавий қиёфаси кўз 
ўнгингизда яққол гавдаланади.

Ўзбек адабиётида ёрқин из қолдирган атоқли 
шоир Миртемир билан боғлиқ адиб хотиралари-
да ҳам шундай лавҳаларга гувоҳ бўламиз. Мир-
темир устози Ойбекка ўхшаб ишонувчан, содда, 
Мақсуд Шайхзода каби собиқ тузум жабрини 
тортган. Шоир шахсияти, ички ва ташқи дунёсини 
меҳр билан тасвирлайди.

“Йўқотганларим ва топганларим”даги шоир 
Шуҳрат ҳақидаги эссе “Уч мунгли қўшиқ”, деб 
номланган. Машҳур “Шинелли йиллар” романи-
ни якунлаш арафасида адиб қамоққа олинади. 
Беш йиллик хўрликлардан сўнг яна она Ўзбекис-
тонга қайтади. “Шинелли йиллар” якунланиб, ки-
тобхон қўлига тегади. Роман рус тилида 100 минг 
нусхада чоп этилади. Оғир ва машаққатли меҳнат 
юзага чиқади. 

Китобдаги Зулфия ва Ҳамид Олимжон, Ойбек 
ва Зарифа Саидносирова, айниқса, адибнинг ўз 
қисмати, Саид Аҳмад ва Саида Зуннунованинг гоҳ 
бахтли, гоҳ матонатли ҳаёт йўли ҳақидаги ҳарорат-
ли лавҳаларни бефарқ ўқиб бўлмайди. Саид Аҳ-
мад ноҳақ қамалгач, шоира Саида Зуннунованинг 
бошига ҳам оғир кунлар тушади. “Эрингдан воз 
кечасан” деб талаб қилишади. Кўнмагач, ишсиз 
қолдиришади. “Шоира нинг феруза олами”ни му-
толаа қиларкансиз, беихтиёр кўзингиз ёшланади. 
Қаҳрамон ёзувчининг ички дунёси, истеъдодини, 
ёниқ қалбини шундоқ кўриб турасиз. 

Саид Аҳмад чинакам истеъдод эгаларини 
эъзозлар эди. Тоғай Муроднинг адабиётга тош-
қин селдай кириб келиши унга катта қувонч 
бағиш лади. Отахон ёзувчи “Тоғай Мурод қў-
шиқлари” номли эссе ёзди. Бу ҳақда Тоғай Му-
род бир интервьюсида: “Ҳурматли ёзувчимиз 
Саид Аҳмад бир китобимизга ёзган сўзбошида 
“Тоғай Мурод адабиётга тутаб эмас, ёниб кир-
ди”, деб ёзди. “Сиз ушбу баҳони қандай қабул 
қилдингиз?” деган саволга эса шундай жавоб 
қилади: “Мен  бу гапни Саид Аҳмадона мардлик 
ва ҳалоллик деб қабул қилдим. У Тоғай Мурод 
ўзбек тилини куйлатди. Ўзбек тилининг жами 
жилваларини офтоб га солиб кўрсатди”, деб 
ёзди. “Ҳар бир асаримни ҳалоллик билан кўз-
кўз этиб, улуғлади. Саид Аҳмад ана шу ҳалол-
лиги, ана шу мардлиги учун, мана, тўқсон ёшни 
қоралаб боряпти”. 

“Йўқотганларим ва топганларим”даги Тош-
пўлат Ҳамид, Асқад Мухтор, Туроб Тўла, Ўлмас 
Умарбеков, Ўткир Ҳошимов, Неъмат Аминов, 
Мақсуд Қориев каби шоир ва ёзувчилар ҳақи-
даги эссе ва очерклар ҳам фақат Саид Аҳмадга 
хос услубда ёзилган. Бир сўз билан айтганда, 
Саид Аҳмаднинг устозларга ғоят меҳрибонлиги, 
ёш ёзувчи ва шоирларга нисбатан бағрикенглиги 
барчага ибрат бўлгуликдир.

Тоштемир ТУРДИЕВ,
Ўзбекистонда Республикасида хизмат 

кўрсатган маданият ходими

ХОТИРАЛАР 
МАНГУ ЯШАЙДИ

Ўзбекистон Қаҳрамони, Ўзбекистон халқ ёзувчиси Саид Аҳмаднинг ҳаёт ва ижод 
йўли ҳақида ўйласам, қалбим нурли ҳисларга тўлади. Халқимизнинг асрий орзу-
лари ушалиб, истиқлол қўлга киритилганда адиб 72 ёшда эди. Ҳаётнинг аччиқ-чу-
чигини обдон тотиб, тўрт йил Жезқозғон лагерларида маҳбуслик азобини тортган  
ёзувчи ёшлардек шижоат билан  ижодга киришганди. Истиқлол қуёшидан қалби 
чароғон бўлган адиб яна 25 йил ёниб ижод қилди, 87 йил умр кўрди. Бе такрор ҳаж-
виялар, ҳикоялар ёзди. “Хандон писта”, “Бир ўпичнинг баҳоси” каби китоб лари, 
янги сайланмалари чоп этилди. Айниқса, “Йўқотганларим ва топганларим” асари 
ўзбек адабиёти тарихида ўзига хос воқеа бўлди.

Суратда (чапда): Раҳмат Файзий, Саид Аҳмад ва Шуҳрат.

ҲАМЮРТИМИЗ МУКОФОТЛАНДИ
Таниқли шоира Хосият Рустамова Британиянинг “Hertfordshire Press 

Awards” мукофоти билан тақдирланди. Унинг инглиз тилида чоп этилган 
“Рангин кўзёшлар” номли шеърий тўплами у ерда ўтган танлов ғолиби 
бўлди.

Лондонда ўтган тақдирлаш маросимида “Евроосиё ижодий гильдияси” 
раиси ўринбосари Марат Аҳмеджонов сўзга чиқиб, ушбу мукофот Евроосиё 
мамлакатларининг ёзувчи ва шоирларига адабиёт ривожи, шунингдек, маданий 
ўзига хослик, ҳар бир мамлакат ва халқларнинг тарихий анъаналарини тарғиб 
қилишга қўшган ҳиссаси учун берилишини таъкидлади. 

“Hertfordshire Press Awards” мукофоти совриндорлари “Евроосиё ижодий 
гильдия си” томонидан ҳар йили ташкил этиладиган танлов натижаларига кўра 
аниқланади. Танловда Қозоғистон, Озарбайжон, Тожикис тон, Ўзбекистон, Бол-
гария ва Исроил ёзувчи ва шоирларининг асарлари кўриб чиқилади. “Евроосиё 
ижодий гильдияси” Евроосиё минтақаси ижодий ва маданий доиралари вакил-
ларини бирлаштиришни мақсад қилган.

Эркин ҲОЖИМУҲАММАД

Шоир Асрор Мўминнинг “Та-
факкур қаноти” нашриётида чоп 
этилган “Навоийнома” номли ки-
тобидаги шеърларни ўқиркансиз, 
улардаги шоир илғаган кашфи-
ётларга гувоҳ бўласиз. 
Китобдаги ҳар бир шеър 
ҳазрат Навоий ижодидаги 
ажойиб жиҳатларни ёдга 
солиши баробарида, сизни 
шеърият осмонининг қуёши 
бўлган шоиримиз асарлари-
ни қайта ўқишга ундайди.

Китобдаги “Навоий ва шатранж”, 
“Ҳазрат Навоийдан ўқисанг агар...”, 
“Навоий навосида ўзбегим васфи” 
сингари мақолаларда муаллиф улуғ 
мутафаккир ҳаёти ва ижодининг 
ўрганилиши лозим бўлган жиҳат-

ларига мурожаат қилган. “Ҳазрат 
Навоий” драмасида улуғ шоирнинг 
1485–1500 йилларга оид ибратли 
умридан айрим лавҳалар ифода-
ланган. “Расул Ҳамзатов” драмаси-

дан берилган парчада 
унинг ҳазрат Навоийга 
бўлган юксак эҳтироми 
акс этган суҳбат тафси-
лоти баён этилган. 

А.Мўминнинг “Наво-
ийнома” китоби ўқувчи-
ларга манзур бўлади ва 
уларни Ҳазрат Навоийга 

оид билимларини янада кенгайтириш-
га даъват этади деган умиддамиз.

Аллаёр БУРЛИЕВ,
ўқитувчи

ЯНГИ НАШР“НАВОИЙНОМА”ҚУТЛАЙМИЗ

МАНГУ ЛАҲЗА

“Сизга не бўлди, эй барно йигит?.. – дерди  қиз,  
фаттон кўзлари ҳайрон боқаркан. – Борлиқда байрам, 
бутун йигитлар, қизлар гулларга парвона, ўйин-кулги 
билан оворалар. Фақат сиз кўзларингизда ёш, ғамгин 
ўлтирурсиз?..”

Алишер Алишермас, унинг кўзларини тўлдирган 
кўзёшлари ўз дардини изҳор қиларди:

“Неча кундирки, оромим йўқ, ўзимни билмаймен. 
Қаердан менга бу ўт туташди? Вужудим ёнади, уни 
ўчирай деб кўзларимдан ёш тўкамен!.. Эй, худойим! 
Мени қандай балоларга дучор этдинг? Бундоқ офат-
лардан мени йироқ тутсанг бўлмасмиди?..”

Алишер ҳушидан кетиб ерга йиқилди.  Йигит би-
лан қиз яқинда танишган эсалар-да, улар гўё азалдан  
бир-бирларини яхши билган   қадрдон, сирдошдек ту-
тардилар ўзларини. 

Бадеъулжамол куюниб, дарҳол ошиғининг бошини 
тиззасига олди. Ишқ андишани тан олмайди. Шай-
долик кишини расво этади. Алишернинг кўзёшлари 
етмагандай, энди унга Бадеъулжамолнинг кўзёшлари 
ҳам қўшилди.

Шу пайт чақ-чақлашиб,  дугоналарини қидириб 
“хилват”ларни оралаб юрган хушхандон икки гулчеҳра 
қиз кириб қолди. 

– Ишқ мана шундоқ кўнгилга ғавғо солур... Хижо-
лат чекмангиз, паризодим... – деди у беҳол дугонаси-
нинг ёнига кириб, елкасидан қучаркан.

– Биров билмасун... – ҳолсиз ўтинди Бадеъулжамол.
– Фақат худо биладур, бошқа... ҳеч ким! – деди 

Гулчеҳра. – Паризодим, сиз бориб қизларга қўши-
лингиз. Сизни йўқотиб қўйишди… Ана тўпланишиб, 
сизни кутиб туришибди. Бизлар ошиқ йигитни ҳушига 
келтириб, эсон-омон ўртоғига топшурғаймиз. Ўртоғи 
ҳам қидириб юрғондур.

Бадеъулжамол кўнглини  хилватда қолдириб, ўзи 
ночор ташқарига чиқиб кетди.

“Бундай ишқ ҳар кимга ҳам насиб этавермайди... 
– деди ўз-ўзига Ҳусайн, худди дунёни кўриб қўйган 
донишмандлардай фикрлаб. Унинг Алишердан уч 
ёшга катталиги билинарди. – Алишернинг улкан қалби 
бор... Бу – ўша қалб жилолари... Муҳаббат ёшликнинг 
тобига келган чоғида, вақтнинг энг яхшисида уч бера-
ди, дейди машойихлар. Бу даврда кишининг кўнгил 
булбули гул жамолига ошуфта, руҳининг парвонаси 
шамнинг ўткинчи ҳуснига  вобаста  эрмиш... Ҳали гул 

очилмай туриб булбул унинг фироқида кўзёш тўкар-
миш...”

Ҳусайн  дўстини  юпатиб,  уйига  олиб  кетди. Ғиё-
сиддин Кичкина  ўғлини бу аҳволда кўриб индамади. 
Фақат Қутлуқ бегимга: “Мен нима дегандим?..” қаби-
лида ўпкалангандай бир қараб қўйди. 

Она ўзи билан ўзи бўлиб қолди...
Ниҳоят мактабда Бадеъулжамолнинг қаттиқ бетоб 

экани ҳақида хабар тарқалди.  
Жигарсўхта ошиқ  дарҳол энагасига ёлборди: 
– Энажон... Бадеъулжамол аҳволидан бир хабар 

олинг, жоним энам! Сўрайдурғоним, хабарчим ҳам 
йўқ, деб ўксимасун... Менинг ҳеч кимим йўқ, демасун.  
Кўнгли чўкмасун... Мана бу  мактубимни, албатта, эна-
гасига берингиз! Ҳол сўраганимни билсун ул пари!

Хатни Мунажжима момога тутқазаркан, Алишер 
ўзини бошқара олмас,  кўзларидан дув-дув ёш тўкар, 
қамиш ичидаги нозик қилтириқдек  
беҳузур тўлғонарди...

– Хўп, болажоним. Албатта, бора-
мен... Хатни ҳам топшурамен...

Энага кетди...
Энага қайтгунча йиллар ўтдими 

экан, Алишер билолмади.
Мунажжима момо, чалғитиш учун, 

Бадеъулжамол энагасини чақирингиз, кўриб кетай, 
деди. Кўп нарсани ундан сўраб билиб олди. Оҳ, бил-
масам яхши эди-я, дея ўксинди ичида... 

Мунажжима момо уйга йиғлаб қайтди...
Бадеъулжамол  кечадан бери ҳолсиз эмиш, озиб 

кетибди, кўзларини очмас, худди тирикликдан асар 
йўқдек беҳуш ётар, яқинлари, ота-оналар эса  бечо-
ра қиз бошида парвона бўлармишлар... Унинг олдига 
одам қўйишмас экан.  

Икки кундан кейин Мунажжима момо такрор йўлга 
чиқди. Бир янгиликни эшитиб ичида қувонди. Алишер 
номасини ўқишганда... мўъжиза юз бериб, икки кун-
дан бери беҳуш ётган қизнинг ногаҳонда эшитаётга-
нини пайқашибди! Бемор танига жон кираётгандек, 
ҳаракатга келиб, қимирлай бошлабди!

Лекин энаганинг боши эгик қайтди... 
Бадеъулжамол қаттиқ иситмадан ўзини билмай 

ётар, ҳароратдан алаҳсираганда, гоҳида оҳ тортиб, 
“Алишер!”, “Алишер!..”  деб инграб юборар экан шўр-
лик қиз. Сизни, болажоним, жуда яхши кўрар экан!

Алишер хаёлан Бадеъулжамолга мурожаат қилар-
ди:  “Бунчалар гўзалсен! Айлангувчи осмон ўзи кўриб 

турибдур. Сенга боқамену, ўзимдин кетар даражада 
маст-аласт бўлурмен ва ҳусни жамолинг томошасидин 
волаю ҳайрон турурмен, боқмоқ завқидан ақлдан оз-
сам, мафтуну таслим эрсам не тонг!.. Ҳижрону фироқ 
қафаси мени қисти-бастига оладур...  Ҳақни тан олмак 
керак,  хос ишқим ўзгачадур, камина пок кўзни пок 
нияту пок назар  била пок юзга солдим, пок кўнглим 
ул пок чеҳранинг завқ-шавқидан ошиқи беқарорликка 
юз бурди! Рост, пок ошиқнинг ўзи поку сўзи пок, кўзи 
поку юзи пок,  нафаси поку лафзи пок, лафзидаги 
маънолари покдур...”

Лекин ҳали даҳшатли фожиа олдинда турарди. 
Тақдир қазо қиличини кўтариб, шафқатсизларча  
уришга шайланарди. Эҳ, бечора ошиқ-маъшуқларнинг 
ғамини ейдиганлар, уларнинг шўрлик бошлари учун 
куйиб-ёнадиганлар бормикин бу дунёда? 

Қизнинг ота-онаси, бобоси Бобо Ҳумоийларнинг 

оромлари буткул йўқолди. Табибларга мурожаат қил-
салар: “Худодан шифо тилайлик...”дан нарига ўтиш-
масди. Бадеъулжамолнинг мизожи иссиғлигидан, 
гоҳ-гоҳда ҳаяжонланса ёки  таъсирланса иссиғи кўта-
рилиб кетарди. Иссиғ дам авжига чиқиб нозик жисми-
да қонини қурутмаса эди, деб қўрқардилар. Чамаси, 
ишқнинг кучли ҳарорати  унинг дардини бадтар  оши-
риб юборганди.

Энага  яна икки марта Бадеъулжамолдан хабар ол-
гани борди. Ҳар сафар боши эгик қайтарди. Охири ҳеч 
нарса деёлмай ўксиганча  йиғлаб-йиғлаб берди.

Кузнинг охирги кунлари эди,  феруза осмон эрта-
лабдан қурум босгандай қорая бошлади... Пешин на-
мозига бориб-бормай Бадеъулжамолнинг уйидан йиғи 
овозлари эшитилди, қизнинг умр  риштаси узилди... 
Ота-онаси, дугоналари фарёд кўтардилар. Улар жи-
гарпоралари, дугоналаридан айрилдилар, аммо Ба-
деъулжамол, ахир, Алишернинг бутун борлиғи, дунё-
си эди-ку! У дунёсидан айрилди! Дунё бўм-бўш бўлиб 
қолди... Ахир, у тонгларнинг отишини  қизнинг жон 
олар табассумларида кўрарди-ку! У бемисл гўзаллик 
тимсолига тимсол эди-ку!  Қани, у тимсол?..

“...Жигарларни қон қилгувчи ҳодиса юз берди, 
қаро кунлар қайдин бошга тушди?  Бундоғ қисматни  
асло ўйламағон эрдим.  Кўзим ашк тўфонидан баҳор 
ёмғуридек нола-ю фарёд селини ёғдирди, жоним эса 
найсон булутидай фиғон  айлаб кўкларни тўлдирди... 
Аммо  “Куллу нафсин зааиқат ул-мавт” шарбатини тот-
моқдин ҳеч кимарса халос эрмас. Сабрдин ўзга чора, 
тоқатдин ўзга тадбир йўқдур... Оҳ!.. Юз оҳ!... Минг 
оҳ!..” – нола чекарди бечора Алишер...

Моҳи дили оламдан ўтғонини ҳеч ақлга сиғдира 
олмас, сира ишонмас, гўё ҳозир мактаб сори борса, 
бинафшаранг кўйлакка чулғанган ҳурилиқоси рўбарў-
дан чиқиб келадигандай туюлаверарди.

– Дўстим, жон дўстим!.. Шундай мусибат манглай-
да ёзилғон эркан... Худо сабр берсун!.. –  деди Султон 
Ҳусайн Мирзо. У имкони борича Алишер кўнглини 
кўтаришга интилди,  жонига оро кирди.  Дўстини 

бағрига босиб, узоқ қўйиб юбормади, қўшилишиб 
йиғлади, юпатди, юпанди... Ҳаммаси худодан эка-
ни, бу ҳақиқатдан кўз юмишнинг иложи йўқлигини 
қайта-қайта уқтирди, тушунтирди. Тушунтиргани 
сари ичидан фарёд отилиб келарди.

Икки дўст бир ҳафтадан кейин қизнинг қабри 
бошига бордилар. Алишерни ўз ўғлидай кўрадиган 
энага ҳам уларга эргашди ва нарироқда барини ку-

затиб турди.
Алишер қачонлардир шундоқ Бадеъулжамолнинг 

қабрига бораман, деб зинҳор ўйламаганди. Унинг 
кўнглини ўзгача орзулар нурлантирарди. “Кичиккина 
қабр ичида шундай катта қалб эгаси қандай ётибсен 
экан?..”

Алишер  тиз чўкиб севгилиси қабрига узоқ юз қўйди...
– Жойингни жаннатдан қилсун!.. – деди кўзёшла-

ри қуйилиб Алишер. Унинг кўзёшларидан қабр ту-
проғи лойга айланди. У бирдан бошини кўтарди-да, 
кўкка боқиб нола қилиб шеър ўқиб юборди:

Ёшунғон эмиш, оҳ,  қаро булутқа моҳим,
Гардунни–да совурмоқлик эрур дилхоҳим!
Кирмиш қаро тупроққа, воҳ,  қуёшдек шоҳим,
Невчун қаро қилмасун ул қуёшни оҳим?..

Оҳ, дўстим! Жигарни қонға ботиргувчи фалокат 
ёприлди, афгорлиғ бошима етишти. Кўз ашк  тўфо-
нидин баҳор ёмғуридек сели андуҳ оқизди, жон ғус-
са фиғонидин ўкурмакка турди! Осмоннинг эс-ҳуши 
учди!  

Ҳусайн Мирзо дўстини қучоғига олди: 
– Алишер!.. Жонфидо дўстим!.. На чора бор? Са-

брдин ўзга чора ва таҳаммулдин1 ўзга тадбир йўқ...
Ошиқ дўстининг зорли фиғони Ҳусайн  қалбини 

ларзага келтирди! Бир гул иси билан димоғини қизи-
тиб... васл савдосини пишириш насиб этмаган шўрлик 
ошиққа  чорасиз ич-ичдан ачинди, куйди, ёнди...  

Ҳусайн оҳиста дўстининг  қўлтиғидан кўтарди... 
Алишер ўрнидан турди, аммо кўзларида ёш йўқ, қу-
риганди. У хийла  ўзини ўнглаб олган, аммо кўнглида 
даҳшатли бир нидо  портлайман, деб турарди. У жид-
дий деди:

– Ҳусайн! Дўстим!  Мен бир ожизага кўнгил қўй-
ғондим... Бу дунёда, Оллоҳга шукр, севдим, севиб 
бўлдум... Бас, агар инсон ўзини ўтларга отмоқни иста-
са, севгига юз тутсун! Билсунларким, онт ичамен, ор-
тиқ ҳеч кимга кўнгил қўймасмен, бу даҳшату азобдан 
ўзни тиямен, фақат маҳбубамнинг руҳига вафо айлаб, 
дунёда тоқ  ўтгаймен!! Вафода нуқсонга ўрин йўқ...  
Тонгга талпиниб турғон эрдим, не чораки,  муҳаббат 
шомининг абадий лаҳзалари етиб келди, Ҳусайн дўс-
тим! Ўзумдин йўқ хабар, ўзлигимдин асар...

Менга не ёру не ошиқ ҳавасдур,
Агар мен одам ўлсам, ушбу басдур!2

– Ҳай-ҳай, Алишер!! Дўсти жоним! Онт ичмасун-
лар! Онт ичмасунлар!  Онт хосиятли нарса эрмас! Онт 
ичиб бўлмас, ахир! Жон дўстим!!.. Зинҳор ундоқ дема-
сунлар! Ҳар нарсани гапирмак ножоиздур! Бу аҳдин-
гиздан қайтингиз! Парвардигор буюрғон вазифаларни 
бандаси адо этмоғи вожибдур! Ёлғизлик фақат Ўзига 
ярашадур!

– Йўқ... мен ёлғиз бўлмаймен, йўқ... Ҳамиша Ба-
деъулжамол хаёли бирлан бирга бўлурмен! Умрбод 
бирга...

Мунажжима момо “Вой, шўрим!”  деганча йиғлаб 
юборди.

Табиат маъюсликка чулғанган, куз охирлаб 
борарди. Сарғая бошлаган майса-ўтлар, гиёҳлар 
ерга ёпишганча ўзларининг пилтадек вужудларини 
изғириндан қандай асрашни билмай беҳол титрар-
дилар... 

Давоми, бошланиши 3-саҳифада

Мастона Эргашева санъатининг теран 
илдизларига назар ташласак, улар Шарқ 
оламида азалдан мавжуд нафис анъана-
ларга боғланганига гувоҳ бўламиз. Маъ-
лумки, мусиқанинг қадимги даврлардаги 
шакл ланиш жараёнларида муғанниялар 
ижоди алоҳида ўрин тутган. Зотан, нозик-

таъб аёлларнинг гўзал туйғу олами аслан 
нафис мусиқа моҳиятига айнан уйғун қа-
ралиб, уларнинг торли чолғулар(чанг-ар-
фа, рубоб)ни нозик чертиб хониш қилиш-
лари қалбларни ҳаяжонга солган, ҳатто 
руҳий парвозга чорлаган. Бежиз эмаски, 
аждодларимиз тасаввурига кўра, Зуҳра 
сайёраси мафтункор мусиқа нағмалари 
билан йўғрилган коинотнинг бош мусиқа-
чиси – чанг чолғучиси қиёфасидаги гўзал 
муғанния сиймоси ўлароқ, Ер юзидаги 
санъаткорларнинг ҳомийси ҳисобланган. 
Мас тона Эргашеванинг виқор билан ру-
боб ёки тор созларини чертиши беихтиёр 
қадимги даврларга оид археологик топил-
маларда акс этган мусиқачи аёллар сий-
мосини ёдга солади. Унинг рубоб ва тор 
чолғуларини мукаммал чалишида азалий 

анъаналар ҳам қайта жонланган бўлса, 
ажаб эмас. Янада эътиборлиси, унинг 
чолғуси билан хонишининг уйғун кели-
шидир. Бу уйғунликни ҳазрат Навоий-
нинг қуйидаги гўзал мисралари билан 
тавсифлаш ўринли кўринди: “Мулойим 
мутрибки, табъ ва фаҳм анга ёр бўлғай, 

хусусанки, ҳам айтғай  ва чолғай,  кўнгул 
мулкига не қўзғолонларки солғай”.  

Хонанданинг ижро бисотида турфа 
айтим намуналари бисёр.  Айниқса, мақом 
хонандалигида юксалган  санъати эътибор-
лидир. Шу ўринда бир изоҳ. Бугунги кунда 
учраб турадиган баъзи бир қарашларга 
кўра, ўтмишда аёллар мақом санъати би-
лан шуғулланмаганлар, зеро, уларнинг 
“ичкари маданияти”га хос ўз айтимлари  
бўлган. Тўғри, аёлларнинг маънавий ички 
оламини ифодаловчи хусусий оҳанг луғати 
ва шу асосдаги айтим – қўшиқ, ўлан, ашула 
ва бошқа жанрлари борлиги  айни ҳақиқат. 
Айни вақтда ҳукмдорларнинг саройла-
рида фаолият юритган муғаннияларнинг 
мақом санъати ривожидаги озми-кўпми 
иштирокини инкор этмаслик керак. Бунга 

далил сифатида тарихдан айрим мисол-
ларни келтириб ўтамиз. Жумладан, Ўн 
икки мақом тизимининг илк таснифотчиси, 
Бағдод саройининг мусиқачиси, мақомдон 
устоз Сафиуддин Урмавийнинг (1216-
1294) машҳур шогирдлари қаторида Лахоз 
ва Сабо исмли хонанда аёллар  бўлган   (З.
Орипов: “Арабча мусиқа атамалари тизи-
мининг шаклланиши ва тараққиёти”). 

Шунингдек, тарихий манбалардан аён-
ки, Амир Соҳибқирон ва ҳукмдор Темурий-
лар саройида хизмат қилган ижодкорлар 
орасида аёл санъаткорларнинг номлари 
учрайди. Яна маълум бўлишича, Бобу-
рийлар сулоласидан Аврангзеб Оламгир-
нинг қизи Зебуннисо бегим танбур чертиб, 
мумтоз мақом йўлларида хониш қилган, 
Шарқий Туркистон подшоси Султон Абду-

рашидхон (XVI аср) саройида мақом устози 
даражасига юксалган маҳоратли танбурчи 
ва мафтункор овоз соҳиби Малика Омон-
нисо хоним эса   “Ишратангиз” (“Шодлик 
қўзғовчи”) номли мақомни ижод қилган 
(Мўъжизий, Исматуллоҳ ибн Неъматул-
лоҳ: “Таворихи мусиқийун”, “Мумтоз сўз”, 
2010).

Муғанниялар санъати ўша даврда яра-
тилган тарихий асарлар, китобий мўъжаз 
миниатюралар  ва мумтоз адабиёт наму-
наларида акс эттирилгани бежиз эмас. 
Зеро, мумтоз адабиёт даҳолари Низомий 
Ганжавий, Амир  Хусрав Деҳлавий, Али-
шер Навоий “Хамса” қаҳрамонларидан 
бўлган Фитна ва Дилором исмли беназир 
аёл мусиқачиларнинг сиймоларини яра-
тишда ўз замонасининг хуш овоз ҳофиза 
ва тенгсиз созандалари санъатларидан 
илҳомланган бўлсалар, ажаб эмас. Алишер 
Навоийнинг “Сабъаи сайёр” достонидаги 
беназир чангчи ва хонанда  Дилором сий-
мосини эса мусиқачи Зуҳра сайёрасининг 
ер юзидаги тимсоли сифатида талқин этиш 
мумкин. 

Бинобарин, аёлларнинг мақом санъати-
даги асрий нафис анъаналари ХХ асрга ке-
либ янги кўринишларда давом эттирилди. 
Бунга Барно Исҳоқова, Берта Давидова, 
Коммуна Исмоилова, Олмахон Ҳайитова-
нинг санъати ёрқин мисолдир. Ҳозирги 
даврда бу анъаналарнинг жонли ифодаси-
ни Мастона Эргашева, Муножот Йўлчиева, 
Матлуба Дадабоева, Насиба Сатторова 
каби санъаткорлар фаолиятида кузатиш 
мумкин. Инчунин,  улуғ устозлар йўлини 
атоқли санъаткорлар Барно Исҳоқова ва 

Боймуҳаммад Ниёзов кўмагида бекаму 
кўст ўзлаштирган Мастона Эргашева кўп 
йиллар мобайнида  баракали меҳнат қи-
либ, “Шашмақом”  туркумидаги “Сарах-
бори наво”, “Талқини баёт”, “Насри баёт”, 
“Наврўзи сабо”, “Насруллойи”, “Ироқи Бу-
хоро”, “Савти калон”, “Уфори савти калон”, 
шунингдек, мақом йўлларига оид “Чоргоҳ 
I”, “Дугоҳ-Ҳусайн I”, “Самарқанд Ушшоғи” 
(“Инжост”), “Нимчўпоний” намуналарини 
мумтоз анъаналарга мос тарзда юксак 
маҳорат билан ижро этишга муваффақ 
бўлди.  

М.Эргашева  ижодида  кузатилади-
ган яна бир муҳим жиҳат, назаримизда, 
ўтмишдаги хотин-қизларнинг “ичкари” 
маданиятида шаклланган, сарой мадани-
ятида эса касбийлик даражасига қадар 
юксалган кўп асрлик санъат анъанала-
ридан баҳраманд бўлгани билан боғлиқ. 
Биз бу ўринда санъаткор ижодида Бухо-
ро хони саройида қарор топган аёллар-
нинг созанда санъати, Қўқон хонлигида 
эса водийда кенг ёйилган яллачиликнинг  
илғор анъаналари мужассам келишини 
назарда тутмоқдамиз. Ҳар ҳолда Масто-
на Эргашева куйлаган “Келармиш”, “Та-
новар”, “Ватаним”, “Ёр келади”, “Тожику 
ўзбегимга”, “Ёр экансиз”, “Навбаҳорда” 
айтимлари шундай хулосага маълум асос 
беради. Санъаткор ижросидаги таърифга 
сўз ожиз “Алла” эса эл севган санъаткор 
Ҳабиба Охунова сиймосига боғлиқ хоти-
раларни ёдга солиши билан ҳам халқимиз 
наздида янада қадрлидир. Айни вақтда 
зуллисонайн санъаткор бисотидаги шўх 
усулу оҳангларга бой айтимлар кўпсонли 
тингловчиларга олам-олам завқ бағиш -
лаб келмоқда. Зеро, Мас тона Эргашева 
бугунги кунда нафақат мақом бобида, 
балки тожик ва ўзбек тилларида битилган 
кўплаб ашула ва яллаларнинг ҳам  юқори 
савияли ижрочиси мартабасини ҳақли ра-
вишда эгаллаган.  Қолаверса, азалий дўст 
халқларимизнинг асрий бадиий анъана-
лари ва қадриятларига мудом эҳтиромда 
бўлган ардоқли санъаткор уларни ўз 
ижодида муносиб тарғибу тараннум этган 
ҳолда турли авлод вакилларига улашиб 
келмоқда. 

Бугунги кунда умрбоқий нафис анъа-
наларнинг чинакам меросхўри ва муносиб 
давомчиси, Т.Сатторов номидаги Тожикис-
тон миллий консерваториясида кўплаб 
шогирдларнинг камолоти йўлида шарафли 
фаолият олиб бораётган устоз санъаткор  
Мастона Эргашевага ижодий зафарлар 
тилаймиз. 

Оқилхон ИБРОҲИМОВ

Ўзбек фарзанди, тожик ва ўзбек халқларининг севимли санъаткори, 
моҳир созанда ва зуллисонайн хонанда Мастона Эргашева кўп йил-
лардан буён улуғ устозларнинг шарафли йўлини муносиб давом этти-
риб келмоқда. Унинг серқирра фаолиятида мумтоз мақом анъаналари 
билан бирга, Шарқ аёлларининг кўп асрлик ижодий-ижрочилик санъати 
ҳам ёрқин намоён бўлганини кўрамиз. Айни вақтда, хонанда тожик ва 
ўзбек тилларида айтим намуналарини бирдек маҳорат билан куйлайди. 
Тожикистон халқ артисти Мастона Эргашеванинг ажойиб ижролари бу-
гунги кунда миллий мусиқамиз хазинасидан муносиб ўрин олган. 

ЭЪТИРОФ

НАФИС САНЪАТ СОҲИБАСИ

АЛИШЕРНИНГ 
СЕВГИСИ

1 Таҳаммул (араб) – сабр–тоқат.
2 Кейинчалик бу байт “Фарҳод ва Ширин” дос-

тонида Шириннинг сўзлари бўлиб жаранглади.

Ўзбекистоннинг 16 та музейида 138 та 
буюм Темурийларгача бўлган давр, яъни 
эрамиздан аввалги V-VI асрларни қамраб 
олган. Шу билан бирга, дунёнинг етакчи 
музейларига тегишли 31 та буюм намой-
иш этилади. Франциялик мутахассислар 
халқаро кўргазма учун дунёда ўхшаши йўқ, 
ниҳоятда катта тарихий аҳамиятга эга бўл-
ган экспонатларни саралаб олишди. Икки 
бошли илон ҳайкалчаси акс этган ушбу 
дурдона “Тоштумор” деб номланган. Бу 
ҳайкалча Бельгия, Нью-Йорк ва Япония-
да ўтган халқаро кўргазмаларда намойиш 
этилган. “Триада” деб номланган экспонат 
ҳам катта қизиқишларга сабаб бўлган ноёб 
топилма. Шунингдек, эрамиздан аввалги 
VI-V асрларга тегишли қадимий сак аска-
рининг бош кийими, V асрга оид кумуш 
тангалар, кўза, лаган ва товоқлар ҳам то-
мошабинларда ҳайрат уйғотиши табиий. 
XV асрга тегишли соҳибқирон Амир Темур 
мақбарасининг икки табақали эшиги, Са-
марқанд яқинида жойлашган Кофур қалъа-
си археологик ёдгорлигидан топилган ёғоч 
паннолар ҳам “Лувр” кўргазмасига салобат 
бағишлаб турибди. Дунёдаги энг қади-
мий – VIII асрга оид Катта Лангар Қуръони 
Лувр музейидаги асосий экспонат бўлиши 
шубҳасиз. Ислом оламида мусҳафнинг энг 
қадимги қўлёзмаларидан бири ҳисоблан-
ган мазкур муқаддас қўлёзманинг ўн уч 
саҳифаси кўргазмага тайёргарлик жара-
ёнида реставрация қилинди. Таъмирлаш 
ишлари Маданият вазирлиги ҳузуридаги 
Маданият ва санъатни ривожлантириш 

жамғармаси шафелигида “Лувр” музейи 
реставраторлари ва маҳаллий мутахас-
сислар иштирокида уч босқичда амалга 
оширилди. Жамғарма таклифига биноан 
реставрация ишлари “Лувр” музейи ре-
ставраторлари Аксел Делау ва Аурелия 
Стрерига топширилди. Шунингдек, Ўзбе-
кистон мусулмонлар идораси кутубхонаси 
бошлиғи Камолиддин Маҳкамов, кутуб-
хонанинг етакчи мутахассиси Саидаҳмад 
Икромов, Навоий номидаги Миллий ку-
тубхонанинг бош мутахассиси Шуҳрат 
Пўлатов ҳам ушбу жараёнда қатнашдилар. 
Машаққатли, лекин шарифли меҳнатлар 
ўлароқ Катта Лангар Қуръони бугун дунёни 
ҳайратга солиб турибди.  

Париждаги Араб дунёси институтида эса, 
XIX аср ўрталари – XX аср бошларида яра-
тилган Ўзбекистон халқ амалий санъатининг 
ноёб намуналари кўргазмаси бўлиб ўтмоқда. 
Ушбу кўргазмадаги асосий экспонатлар 
Нукус даги И.Савицкий номидаги музейдан 
келтирилган дурдоналардир. Улар орасида 
Қорақалпоғистон ҳунарманд ларининг анъ-
анавий ноёб амалий санъат намуналари ва 
Туркистон тасвирий санъати авангардининг 
олтин фондига кирган XX аср ўзбек рассом-
ларининг бетакрор асарлари бор.

Парижда ўтаётган ҳар икки кўргазма 
Ўзбекистон маданияти ва санъатини дунё-
га тарғиб қилиши билан бирга, ўзбек ва 
француз халқлари ўртасида икки томон-
лама ҳамкорликни янада ривожлантириш 
йўлида мустаҳкам пойдевор вазифасини 
ўташига шубҳа йўқ.

Гулчеҳра УМАРОВА

«ЛУВР»ДА 
ЎЗБЕКИСТОН ТАРИХИ

Давоми, бошланиши 1-саҳифада

Муассис: 
ЎЗБЕКИСТОН

ЁЗУВЧИЛАР УЮШМАСИ

Х,амкоримиз: Газета 2014 йил 26 ноябрда Ўзбекистон Республикаси 
Президенти Администрацияси ҳузуридаги Ахборот ва  оммавий 

коммуникациялар агентлигида томонидан 
0283 рақам билан рўйхатга олинган.
Адади - 862. Буюртма Г - 1144.
Ҳажми - 3 босма табоқ, А- 2.
Нашр кўрсаткичи - 222.

Ташкилотлар учун - 223. 1 2 3 4 5 6

Бош 
муҳаррир 

Салим
АШУР

«Шарқ” 
нашриёт-матбаа 

акциядорлик компанияси 
босмахонаси.

Босмахона манзили:
Буюк Турон кўчаси, 

41-уй.

Босишга топшириш вақти - 21.00. 
Босишга топширилди - 21.35.

Таҳририятга келган қўлёзмалар таҳлил этилмайди ва муаллифларга 
қайтарилмайди. Муаллифлар фикри таҳририят нуқтаи назаридан фарқланиши мумкин.

Масъул котиб: Асрор СУЛАЙМОНОВ
Навбатчи муҳаррир: Шуҳрат АЗИЗОВ

Саҳифаловчи: Нигора ТОШЕВА

Манзилимиз: Тошкент - 100083, Матбуотчилар кўчаси, 32.
Электрон почта манзили: uzas.gzt@mail.ru

O‘zbekiston
adabiyoti va san’ati

ЖУМА КУНЛАРИ 
ЧИҚАДИ

Сотувда нархи эркин.

ÃÀËÅÐÅß: Òàíè³ëè ìèíèàòþðà÷è ðàññîì Íè¸çàëè Õîëìàòîâ (1947-2020) èæîäèäàí íàìóíàëàð

Қисса (2015).Шоҳ ва шоир З.М.Бобур (2005). Тоғ манзараси (2008). Ҳикоя (2015). Тоғ хаёли (2008).

Талабалигимизда Абдулла Орипов, Эр-
кин Воҳидов Ўткир Ҳошимов, Шукур Хол-
мирзаев, Ҳалима Худойбердиева, Усмон 
Азим, Хуршид Даврон, Тоғай Мурод каби 
ижодкорларга ҳавас қилардик. Улар ижоди-
га бағишланган адабий-танқидий мақола ва 
суҳбатлар таъсирида тафаккуримиз шакл-
ланди. Айниқса, Озод Шарофуддиновнинг 
жиддий муҳокамаларга сабаб бўлган “Шеър 
кўп. Шоир-чи?” мақоласида айтилган фикр-
лар нақадар ҳаётийлигига 
кейин ча лик кўп гувоҳ бўлдим. 
Бир шоирнинг (тахаллуси шарт-
ли равишда “Улканий”) антиқа 
гап лари ўша мақолани яна 
ёдимга солди... 

Вилоятда китоб тарғиботига бағишлан-
ган ижодий учрашувга таклиф этилгандик. 
Ижодий гуруҳимизда Улканий ҳам бор. Ўзи-
нинг айтишича, қирқ беш йилдан буён шеър 
ёзаркан, бир нечта тўпламлари чиққан, бир 
пайтлар таниқли шоирлар ҳам мақтаган. Аф-
суски, биздан юқори курсда ўқиган бу ака-
нинг шоирлигини билмас эканман. Ҳаётдан, 
адабий жараёндан ортда қолибман, деб хи-
жолат бўлдим. Журналистика факультетида 
бирга ўқиганлардан суриштирдим. Улар ҳам 
Улканийнинг шоирлигидан бехабар. 

– Улканийнинг яхши шеърлари ҳам бор! 
– деди бир курсдоши.

– Хўш, қайси шеъри? Айтинг, топиб ўқий-
ман... 

– Очиғи, эсимда йўқ... 
– Ана холос! Эсингизда қолмаган шеър-

нинг нимаси яхши? 
– Ўзи айтганди, катта шоирлар мақтаган 

экан... 

– Ўша катта шоирни билардингиз-ку, 
– деди унга бошқа курсдоши, –  тандир 
гўшти билан “оқи”дан бўлса, “Оқ йўл” 
ёзиб бераверарди! Улканийни ҳам мақта-
ган бўлса мақтагандир, аммо “Оқ йўл” ёз-
маган... 

Учрашувларда Улканий ўзининг қанақа 
шоирлигини кўрсатди. Унинг тимсолида 
“Шоир қандай бўлмаслиги керак?” деган 
саволга жавоб топгандек бўлдим. Ҳа, бир 

пайтлар шоирлар билан учрашувга мух-
лислар ёпирилиб келарди. Ҳозир-чи?! Нега 
бундай, дейсизми? Ижодий учрашувлар 
чоғи билдимки... 

Сценарийга кўра, камина китоб тарғи-
боти юзасидан маъруза қилишим, Улка-
ний шеър ўқиши, санъаткорлар ашула ва 
рақслар ижро этишлари керак. Мақсад 
китоб тарғиботи бўлгани учун мен Эркин 
Воҳидов ва Абдулла Орипов ижоди ҳақида 
гапираман, шеърларидан айтаман. Ўз ҳаж-
вий шеърларимдан ҳам ўқийман. Кейин Ул-
каний даврага чиқиб, ўзини таништиради, 
бир пайтлар машҳур шоир уни мақтагани, 
қанақа тўпламлари чоп этилгани ҳақида 
узоқ гапириб, кейин шеър ўқишга туша-
ди. Тингловчилар аввалига эътибор билан 
тинг лашади. Сўнг зерика бошлайди. Аксига 
олиб Улканий узундан-узун шеърлар ўқий-
веради, асаблар таранг тортилади. Беихти-
ёр Озод Шарофуддиновнинг  ушбу сўзла-
рини эслайман: “Мағзи пуч сўзлардан бир 

тош нари қоч”. Улканий ясама таъзим 
қилиб даврани бўшатади, ташкилотчи-
нинг ишораси билан кимлардир чапак 
чалгандек бўлади.

Учрашувдан кейин Улканийнинг 
гапи қизиқ бўлди: 

– Бу одамлар шеърни тушунмас 
экан... 

Эртасига ҳам Улканий одамларнинг 
шеърни тушунмаслигидан нолиди: 

– Кўпчилиги ўқитувчилар экан, – 
дедим гапига эътибор қилмай. – Бир 

муаллима Фалончи шоирнинг шеърини 
қандоқ ҳаяжон билан ўқиди. Ўзи ҳам 
яхши шеърлар ёзаркан. Мухлислари 
қанчалик олқишлаганини кўрдингизми?

Улканий: 
– У аёлнинг ўқиган шеърлари бир 

тийинга қиммат! Фалончи ҳам асли 
шоирмас! Уни “кўтар-кўтар” қилиб шу 
даражага етказишган, – деса бўладими.

Қизиқ, шоирни ким қай йўсинда 
“кўтар-кўтар” қилиши мумкин?.. 

Навбатдаги учрашувдан сўнг Улка-
ний негадир менга заҳрини  сочди: 

– Сиз даврага чиққанда шеър айт-
манг! 

– Нега?
– Савияси паст одамлар енгил-елпи 

шеърингизга қарсак чалаверади, – де-
дим асабийлашиб. – Сиз уларнинг са-
виясини баттар ўлдираяпсиз... 

– Менинг шеърларимни тинглаб, 
савияси ўлаётган бўлса, сизники-

ни эшитиб, жони кираётгандир, – дедим 
ётиғи билан. – Қолаверса, мухлислар мени 
эмас, мен ўқиган Абдулла Орипов, Эркин 
Воҳидовнинг шеърларини олқишламоқда. 

Улканийнинг овози хириллаб чиқди: 
– Сиз бировнинг шеърларини айтиб 

олқиш олманг, билдингизми? 
– Мен уларнинг китобларини тарғиб қи-

лаяпман, холос, – дедим энсам қотиб.
– Фақат китобининг номини айтсангиз 

етади! Шеърини айтманг. Сиз маърузачисиз, 
икки оғиз гапиринг, тамом! Бу давраларда 

мен шеър ўқишим керак, бил-
дингизми? 

Улканийнинг тиришган ба-
шарасига қараб, кулгим қиста-
ди. Аммо яна негадир “Ҳасад-

дан ичинг ёниб кетяпти-ку”, дея олмадим. 
Кейин унга тегиштириб битта ҳазил шеър 
ўқиб бердим: “Шеър ёзишга қўймас ҳатто хо-
тиним, Орттирманг, дейди у шоирдан душ-
ман”. Унинг “буни менга атаб ёзибсиз-ку” 
дейишини, жанжал кўтаришини кутгандим. 
Аммо...

– Хотинингиз, шеър ёзманг, деб тўғри ай-
тибди, – деди у мени ҳайрон қолдириб. 

Ана сизга савия! Афсуски, даъвоси ўзи-
дан катта бундай “улканий”лар орамизда 
битта-иккитагина эмас-да. Адабиёт қасрига 
адашиб кирган бундай кимсалар хатосини 
ўз вақтида англаб, асл адабиёт билан ха-
шаки ижодни бир-биридан фарқлаш учун 
ҳам устозимиз Озод Шарофуддиновга ўх-
шаб адабий ҳақиқатни ижодкорнинг юзига 
рўй-рост айтишни ўрганишимиз керак, ше-
килли.

Тўлқин ЭШБЕК, 
филология фанлари номзоди

МУЛОҲАЗА УЧУН МАВЗУ

УЛКАНИЙНИНГ ПУЧ ДАЪВОСИ

ОНА ВАТАН
Кўз билан кўриб берурман тан,
Сўз билан яйраб кетар жон ватан,
Нақадар гўзал Она деган сўз,
Ўзгача янграркан она Ватан!

ТЎҚСОН
Саксондан сакрасам, санасам тўқсон,
Юзма-юз тўқнашсам, саноқ сон тўқ сон.
Тўқсон босди қиш қаҳрига чидасанг – 
Эсон-омон чиқиш, сен борсан – тўқсон!

НОММА-НОМ
Доим китоб варақласам номма-ном,
Уфурар ёқимли шоир деган ном.
Бундан ортиқ унвон борми шоирга?
Ҳалол экан мен еган бир бурда нон.

КЎМИР АЙТАР
Кўмир айтар: – Қорадурман,

Оқ қорани қорадурман.

Ёнганимда қалбимга боқ? 

Қиш кунида қора дурман.

КУНИМИЗ
Ҳар тонг ризқ-нурини сочар кунимиз,
Умримиз мазмуни ҳар бир кунимиз.
Меҳнат билан овунар инсон – 
Номардга қолмасин қора кунимиз,

ҚЎЛИ ГУЛ
Қўли гул десам Монийдек наққош.
Ҳунарига қўйиб кўз-у нақд қош.
Деворга муҳрлабди баҳорий нақш,
Уйга киролмас на дарду на қиш.

ЎРАМИЗ
Табиат: 
– Бошоқларни қизлар сочидек ўрамиз.
Деҳқон: 
– Пишган чоғи ўроқ билан ўрамиз.
Ҳашарчилар: 
– Эртанинг умиди билан яшаймиз
Қишин-ёз “Олтин дон”га тўла 

бўлсин, деб ўрамиз.

Анвар МИРЗАЗОДА

Ўзбекистон Ёзувчилар уюшмаси жамоаси 
уюшма аъзоси, таниқли шоира Умида Абдуа-
зимовага онаси 

Маҳбуба АБДУАЗИМОВАнинг 

вафоти муносабати билан чуқур ҳамдардлик 
билдиради.

Давлат бошқаруви академиясида Ўзбекистон 
Рес публикаси Президенти ҳузуридаги Давлат хиз-
матини ри вож лантириш агентлиги ва “Нотиқлик 
санъати академияси” НТМ ҳамкорлигида “Нотиқлик 
санъати: коммуникатив компетентлик, мулоқот ва 
муомала маданияти асос лари” ўқув-амалий курси 
ташкил этилди. 

Маълумки, тараққиёт негизида маърифий мақ-
сад ва ташаббускорлик ётади. Фаолиятнинг икки 
қанотидан бири ташаббускорлик бўлса, иккинчиси 
ташкилотчиликдир. Инсон қадри улуғланган халқ-
чил бош дас туримиз – Янги Ўзбекистон Тараққиёт 
стратегиясини кенг оммага етказишда тушунтириш-
нинг муҳим воситаси – етук билим, нутқ маданияти 
ва нотиқликнинг ўрни беқиёс. Фикрни қисқа-лўнда 
ва равон айта билиш муҳимдир. Ушбу курс ўқув 
машғулотларини олиб бориш учун тажрибали мута-
хассислар, етук ҳуқуқшунос-нотиқлар жалб этилди. 
Жумладан, юридик фанлар доктори, профессорлар 
Бобоқул Тошев ҳамда Феруза Муҳиддинованинг 
амалий маърузалари, таниқли сиёсий шарҳловчи, 

Ўзбекистонда хизмат кўрсатган журналист Қо-
билбек Каримбековнинг суҳбатлари, шунингдек, 
каминанинг нотиқлик маҳоратига доир назарий 
ва амалий машғулотлари тингловчиларга маъқул 
бўлгани қувонарли.

Раҳбар ходимларнинг блогер ва журналист-
лар билан мулоқот жараёнидаги муаммолар бо-
расида интернет саҳифаларида турли мазмун-
даги маълумотларга дуч келамиз. Хўш, давлат 
хизматчиси бундай пайтда қандай иш тутиши ва 
ўз вазифасини қонунга мос тарзда бажариши 
учун нималарга эътибор қаратиши керак? Шу 
каби саволларга таниқли журналист, Ўзбекистон 
Журналистика ва оммавий коммуникациялар 
уни вер ситети доценти, Ўзбекистон Журналист-
лари уюшмаси жамоатчилик кенгашининг раиси 
Карим Баҳриев ўз маърузасида атрофлича тўх-
талди.

Давлат хизматчилари нутқининг мантиқий 
ва жозибали бўлишини таъминлайдиган муҳим 
омиллардан бири тил имкониятларидан унумли 

НУТҚ МАДАНИЯТИ 
ВА НОТИҚЛИК

Одамлар билан мулоқотлар жараёнида муомала маданияти, киришимлилик, нотиқлик маҳо-
рати каби тушунчалар ниҳоятда муҳим. 

“Ахборот технологиялари” кафед-
расига доцент (1), катта ўқитувчи (1), 
“Маданият ва санъат менежменти” 
кафедрасига доцент (1), катта ўқи-
тувчи (1), “Вокал” кафедрасига катта 
ўқитувчи (1),  “Фольклор ва этногра-
фия” кафедрасига катта ўқитувчи (1), 
“Саҳна ҳаракати ва жисмоний мада-
ният” кафедрасига кафедра мудири 
(1),  катта ўқитувчи (1), “Саҳна нутқи” 
кафедрасига доцент(1), “Мусиқали, 
драматик театр ва кино актёрлиги 
санъати” кафедрасига профессор 
(1),  доцент (1), катта ўқитувчи (1), 
“Ижтимоий-гуманитар фанлар” кафе-
драсига кафедра мудири (1), “Чолғу 
ижрочилиги” кафедрасига ўқитувчи 
(1), “Миллий қўшиқчилик” кафедра-
сига ўқитувчи (1), катта ўқитувчи (1), 
“Қўғирчоқ театри санъати” кафедрас-
ига профессор (1),  доцент (1),  кат-
та ўқитувчи (1),  “Фольклор ва этно-
графия” кафедрасига катта ўқитувчи 
(1), “Эстрада ва оммавий томошалар 
санъати” кафедрасига катта ўқитувчи 

(1), “Овоз режиссёрлиги ва оператор-
лиги маҳорати” кафедрасига катта 
ўқитувчи (1), ўқитувчи (1).

Танловда иштирок этиш учун 
қуйи даги ҳужжатлар тақдим этилиши 
лозим:

1. Ректор номига ариза;
2. Ишловчининг шахсий варақаси;
3. Маълумоти, илмий даражаси, илмий 

унвони ҳақидаги диплом нусхалари;
4. Паспорт нусхаси;
5. Илмий ишлар рўйхати (илмий котиб 

томонидан тасдиқланган ҳолда);
6. Малака оширилганлиги тўғрисидаги 

гувоҳнома нусхаси;
7. Меҳнат дафтарчасининг нусхаси.

Ҳужжатлар эълон чиққан кундан 
бошлаб 1 ой муддатда қабул қили-
нади.

Манзил: 100164, Тошкент ш., Яланғоч 
даҳаси, 127 “а”-уй.

Телефонлар: 71-230-28-02, 71-230-28-11.

Ўзбекистон давлат санъат ва маданият 
институти бўш (вакант)

ўринларга танлов эълон қилади

ÝÚËÎÍ фойдаланган ҳолда, фикрни таъсирчан етка-
зишдир. Бу борада эса, санъатшунослик фан-
лари номзоди, доцент Гўзал Холиқулованинг 
қизиқарли маърузалари айни муддао. Шунинг-
дек, “Спикер” нотиқлик мактабининг раҳбари, 
иқтидорли ёш нотиқ Икром Худайбергеновнинг 
амалий машғулотлари, филология фанлари 
номзоди, Давлат бошқарув академияси доцен-
ти Улуғбек Саидовнинг чиқиш лари эътиборга 
молик. 

Ўқув курси якунида тингловчиларга тегишли 
гувоҳнома ва сертификатлар тақдим этилди. 

Албатта, киришимли, хушмуомала ва билим-
ли хизматчилар кўп бўлган жамоада ҳамжиҳат-
лик ва бирдамлик ҳукмрон бўлади. Бундай жа-
моада ижобий кўрсаткичлар ва самаралар бўй 
кўрсатиши муқаррар.

Раҳимбой ЖУМАНИЁЗОВ, 
филология фанлари номзоди

Îëòèí ôàñë ³óâîí÷èÎëòèí ôàñë ³óâîí÷è

ГАЗЕТХОН ИЛҲОМИ


